
2 noyabr 2024-cü il, şənbə Təsisçi: Naxçıvan Muxtar Respublikasının Ali Məclisi
Doğma, canım-varlığım qədər sevdiyim
Azərbaycanım mənim qibləgahımdır

XVI BRICS sammiti Azərbaycanın dünya iqtisadiyyatında, beynəlxalq ticarət-logistika sistemində rolunun

mühümlüyünü göstərməklə yanaşı, bölgədə sülhə, siyasi dialoqa xidmət missiyasının növbəti uğuru kimi də

yadda qaldı. Belə ki, sammit çərçivəsində Azərbaycan Prezidenti İlham Əliyev və Ermənistanın Baş naziri Nikol

Paşinyan arasında görüş keçirildi, dialoq zamanı tərəflər ikitərəfli sülh gündəliyinin irəli aparılmasını, o cüm-

lədən sülh sazişini, sərhədlərin delimitasiyası və demarkasiyasını, qarşılıqlı maraqdoğuran digər məsələləri mü-

zakirə etdilər. Eyni zamanda iki ölkənin xarici işlər nazirlərinə Sülh və Dövlətlərarası Münasibətlərin Qurul-

ması haqqında Saziş üzərində işlərin mümkün qədər tez zamanda yekunlaşdırılması və imzalanması üçün ikitə-

rəfli danışıqları davam etdirmək barədə təlimat verildi. Sammitdən sonra hər iki dövlət başçısı tərəfindən Ermə-

nistan Respublikası ilə Azərbaycan Respublikası arasında dövlət sərhədinin delimitasiyası və sərhəd təhlükəsiz-

liyi məsələləri üzrə Komissiyanın birgə fəaliyyəti haqqında Əsasnamənin təsdiq edilməsi əvvəlki platformalar-

dan fərqli olaraq Kazan görüşünün daha səmərəli, məhsuldar keçdiyindən xəbər verməklə atılan addımların

yaxın gələcəkdə müsbət praktik nəticələr göstərəcəyinə əminlik yaratdı...

(əvvəli 1-ci səhifədə)
  Azərbaycan zamanında Er-
mənistanla dinc şəkildə ədalət-
li sülhə nail olmaq, bölgədə
barışıq yaratmaq üçün kifayət
qədər çalışsa da, təəssüf ki,
qarşı tərəf bunun tam əksinə,
ziddinə getdi. Və nəhayət, otuz -
illik danışıqların nəticəsizli-
yindən sonra əks-hücumla baş-
lanılan 44 günlük Vətən müha-
ribəsi, 24 saata yaxın lokal xa-
rakterli antiterror tədbirləri ilə
müzəffər xalq-dövlət-ordu bir-
liyi əzəli torpaqların azadlığı-
nı, ölkənin suverenliyini tam
təmin etməklə “Ən böyük mü-
dafiə hücumdur” tendensiyası-
nın həqiqiliyini bir daha ortaya
çıxartdı. Nəticə etibarilə, Pre-
zident İlham Əliyevin siyasi
qətiyyəti, iradəsi əsasında bu
gün diplomatiya sahəsində
daim hücumda yer alan Azər-
baycan regionun geosiyasi
mənzərəsini öz xeyrinə dəyiş-
məklə artıq addım-addım növ-
bəti siyasi qələbəni – sülhü də
yaxınlaşdırır. Dövlət başçısı
dəfələrlə çıxışlarında ölkəmi-
zin ərazi bütövlüyü və suve-
renliyinin tam təmin olunması-
nın regionda sülhə, barışığa
töhfə verdiyini, başqa sözlə,
sülhə müharibə yolu ilə nail
olduğumuzu vurğulayıb:

“...biz sülhə müharibə yolu ilə
nail olmalı idik və 2020-ci
ildə 44 günlük Vətən mühari-
bəsi nəticəsində ərazilərimizin
böyük hissəsini azad etdik.
Ötən ilin sentyabr ayında isə
biz öz ərazi bütövlüyümüzü,
suverenliyimizi tam şəkildə
bərpa etdik. İndi isə biz mü-
naqişədən sonrakı vəziyyətdə-
yik. Münaqişədən sonrakı və-
ziyyətə gəldikdə, bir daha de-
yirəm, Azərbaycan çox fəal
çalışır, Azərbaycan məhz Er-
mənistana sülh sazişi ilə bağlı
danışıqlara başlamaq təşəb-
büsünü irəli sürdü”.
  Otuzillik müsbət nəticə ver-
məyən danışıqlar prosesi gös-
tərdi ki, Qərbin siyasi oyun-
bazları dırnaqarası tarixi ənə-
nələrindən, yəni hər bir bölgə-
də münaqişə ocağı yaratmaqla
oranı istədikləri kimi idarə et-
mək iddialarından əl çəkən de-
yillər. Onları nə qaçqın və
məcburi köçkünlərin taleyi, nə
də bir ölkənin maddi-mədəni
sərvətlərinin xaincəsinə talan
edilməsi maraqlandırır. Müstə-
qil Azərbaycanın güclənməsi-
ni, regionda söz sahibi olması-
nı istəməyən bu çirkin diplo-
matiyanın müəllifləri üçün, əs-
lində, zəif, onun-bunun qoltu-
ğuna qısılan Ermənistanın düş-

düyü səfil vəziyyət də maraqlı
deyildi. Əlqərəz, “görünən
kənd bələdçi istəməz”. Ancaq
təəssüf ki, “bu kəndin” “başbi-
lənləri” həmin mənzərəni çox
gec gördü, gerçəkliyi gec anla-
dı və artıq bu müddətdə Azər-
baycanın bölgə üçün yaratdığı
onlarla fürsəti qaçırmaqla bü-
tün uğurlu işlərə 30 il geridən
başlamaq məcburiyyətindədir.
Nəhayət, bu gün bölgədə tə-
rəqqiyə, yüksəlişə nail olma-
ğın Azərbaycanla münasibətlə-
rin normallaşmasından keçdi-
yini dərk edən Ermənistan
əməli addımlar atmağa başla-
yır. Bu ilin əvvəlində Qazaxın
4 kəndinin dinc şəkildə azad
edilməsi ilə praktik start götürən
sərhədlərin delimitasiyası, de-
markasiyası prosesi artıq ad-
dım-addım ən əsas məsələyə –
sülh sazişinə doğru gedir. Ölkə
başçısı İlham Əliyev də Azər-
baycanın bu nailiyyətini yük-
sək qiymətləndirərək Ermənis-
tanla heç vaxt olmadığımız qə-
dər sülhə yaxınlaşdığımızı,
Cənubi Qafqazın müstəqillik
tarixində heç vaxt sülhün bu
qədər yaxın olmadığını vurğu-
layıb. Ötən günlərdə Türkiyə Pre-
zidenti Rəcəb Tayyib Ərdoğan
Ankarada hökumətin iclasının
yekunlarına dair brifinqdə də

bu məsələyə xüsusi toxunaraq
Qarabağın 30 illik işğaldan
azad edilməsi ilə Cənubi Qaf-
qazda uzunmüddətli sülh üçün
unikal şans yarandığını deyib.
Türkiyə lideri Ankaranın qar-
daş Azərbaycanın və Ermənis-
tanın səmimi addımlarını diq-
qətlə izlədiyini qeyd edib:
“Biz ümid edirik ki, ən tez za-
manda yaxşı xəbərlər alaca-
ğıq”.
  Bəli, qarşı tərəf, nəhayət ki,
Qərbin oyunlarından uzaq
düşməyə, haqq-ədalət yoluna
qayıtmağa, daha doğrusu,
qaytarılmağa yaxındır. Əgər
belə olmasaydı, ötən günlərdə
Ermənistan parlamentinin
sədri Alen Simonyan Qaraba-
ğın Azərbaycanın beynəlxalq
səviyyədə tanınmış ərazisi ol-
duğunu media vasitəsilə açıq
şəkildə bəyan etməzdi: “Mən
başa düşürəm ki, hər bir söz-
dən yapışıb, bunun üzərində
tezislər qurmaq, nəyi isə sü-
but etməyə çalışmaq olar,
amma fakt faktlığında qalır:
bizim haqqında danışdığımız
ərazi Azərbaycanın beynəl-
xalq səviyyədə tanınmış əra-
zisi olub və bu, indi də belə-
dir”. Məhz bu baxımdan ok -
tyabrın 24-ü  Avropa Parla-
mentinin “Azərbaycanda və-

ziyyət, insan hüquqlarının və
beynəlxalq hüququn pozulma-
sı və Ermənistanla münasibət-
lər” adlı sərsəm qətnaməni
qəbul etdiyi vaxtda Kazanda
iki ölkə arasında sülhə nail ol-
maq yolunda səmərəli görü-
şün baş tutmasını Qərbin növ-
bəti fiaskosu kimi dəyərlən-
dirmək olar. 
  Ölkə başçısının qeyd etdiyi
kimi, otuzillik işğaldan sonra
Ermənistan aydın şəkildə an-
layır ki, biz Cənubi Qafqazda
sülh istəyirik və sülh bu böl-
gədə yalnız Azərbaycanla Er-
mənistan arasında normallaş-
ma vasitəsilə həll oluna bilər.
Bəli, ümidvarıq ki, Ermənis-
tan BRICS sammitindəki ad-
dımını daha da irəli aparacaq,
yalançı havadarlarının oyunu-
na getməyəcək, keçmişdəki
səhvlərdən dərs çıxararaq
sülhdən başqa yolunun olma-
dığını tam mənada dərk edə-
cək. Və beləliklə, uzun za-
mandır, regionda gözlənilən
növbəti ədalətli qələbə – sülh
əldə olunacaq. Azərbaycanın
ev sahibliyi ilə reallaşan,
ümumbəşəri, qlobal məsələnin
həlli üçün sülhə çağırış missi-
yası daşıyan COP29 bu ba-
xımdan əla fürsət ola bilər...

- Nail ƏSGƏROV

   “Digər vacib vəzifələr ideoloji
təhlükəsizliklə bağlıdır və bura-
da da biz daim diqqətli olmalı-
yıq. Çünki bizə qarşı ideoloji
təxribatlar davam edir. Düzdür,
onların bu günə qədər heç bir
nəticəsi olmayıb, çünki bunların
qarşısında xalqımızın güclü ira-
dəsi və milli ruhumuz dayanır.
İstənilən ideoloji təxribatın bu-
rada kök salması qeyri-müm-
kündür. Ancaq bununla bəra-
bər, bu bizi sakitləşdirməməlidir.
Ona görə biz buna daim hazır
olmalıyıq və bizə qarşı aparılan
çirkin oyunları ifşa etməliyik,
necə ki edirik, həm rəsmi surət-
də, həm ictimai məkanda, həm
də media məkanında”.
   Dünyaya ağalıq etməyə çalı-
şan hegemon dövlətlər ənənəvi
olaraq ölkələri, millətləri təsir al-
tında saxlamaq, onların maddi
sərvətlərinə yiyələnmək üçün ən
asan, təsirli mexanizm kimi,
ideoloji təzyiqdən istifadə edir-
lər. Zaman-zaman xalqlar içəri-
sində fikir ayrılıqları, daxili çax-
naşmalar yaratmaqla ölkədə ha-
kimiyyət çevrilişi edərək dövlət-

çilik ənənələrini məhv etmək,
qondarma rejimlər formalaşdıra-
raq idarəçiliyi ələ almaq bu ter-
rorun əsas hədəfidir. Xalqların
azadlıq hüquqlarını heçə sayaraq
onlar üzərində müstəmləkəçi si-
yasəti yürütməklə, təəssüf ki,
bəzi Qərb ölkələri hələ də qədim
və orta əsrlərdəki mövcud ənənə-
lərini qorumağa müvəffəqdirlər.
Bu baxımdan ən tipik nümunə
özünü “demokratik” dövlət kimi
tarixin səhifələrinə yamamağa
çalışan Fransanı qeyd etmək olar.
Firəngistanda hökmranlıq edən
diktator rejim çirkin yollarla Af-
rika ölkələrinin təbii resurslarını
talayır, Yeni Kaledoniya xalqını
bütün imtiyazlardan məhrum
edir, azadlıq hüquqlarını kobud
şəkildə tapdalayaraq onlar üzə-
rində kolonalizm siyasəti yürü-
dür. Yüzilliklər boyu Karib dəni-
zi, Sakit okean və Afrikada geniş
müstəmləkələr yaradaraq həmin
ərazilərdə öz idarəçiliyini güc-
ləndirən bu Qərb diktaturası
üçün BMT Nizamnaməsi, insan
hüquqlarını tənzimləyən sənədlər
heç bir praktik əhəmiyyət kəsb

etməyən, lü-
zumsuz kağız
parçasıdır.

Belə olmasay-
dı əgər bu gü-
nədək BMT Ni-

zamnaməsinin
73-cü maddəsinə

əsasən Martinik xalqına daha ge-
niş özünüidarə və ya müstəqillik
hüququ verilərdi. Ancaq Fransa
nəinki həmin insanların hüquqla-
rına hörmət etmir, onların mədə-
niyyətlərini, mənəviyyatlarını
məhvə sürükləməkdən, torpaqla-
rına ziyan vurmaqdan, sərvətləri-
ni talamaqdan belə çəkinmir.
Hətta əhali arasında zəhərli mad-
dələr yayaraq müxtəlif ciddi xəs-
təliklər yaratmaqla insanlıq əley-
hinə ümumbəşəri terror aktı da
törədir. Dünyanın “haqq, ədalət
carçıları”, demokratiya, hüquq
təsisatları da buna seyrçi qalır.
Təəssüf...
   Cənubi Qafqazda da eyni
məqsədə fərqli formada nail ol-
maq istəyən müstəmləkəçi rejim
illərdir, Qarabağda münaqişəni
dondurmaq məqsədi güdən
ATƏT-in Minsk qrupu kartından
maksimum yararlanmaq üçün
dəridən-qabıqdan çıxırdı. Di gəl
ki, bu kartı da sonadək yaxşı xal
qazandırmadı bu siyasi oyunbaza.
Azərbaycanın apardığı uğurlu
diplomatiya, hərbi quruculuq si-
yasəti sayəsində illərin ədalətsiz

hökmünə xitam verildi, Qara-
bağda regional təhlükəsizliyə
təhdid sayılan separatizmin kökü
kəsildi. Vətən müharibəsindən
sonra Qərb siyasi dairələrinin
əvvəllər pərdəarxası həyata ke-
çirdikləri ideoloji terror daha
açıq müstəviyə keçdi. 
   Xalqların canına susamış bu
cinayətkarlar əsas fəaliyyət isti-
qaməti kimi, effektivliyi yüksək,
təsir dairəsi geniş olan müxtəlif
media subyektlərindən, sosial şə-
bəkələrdən yararlanırlar. İctima-
iyyətin hər bir nümayəndəsinə
açıq olan həmin platformalarla
dezinformasiyalar, qeyri-əxlaqi
ünsürlər yayaraq insanları öz mə-
nəvi dəyərlərindən uzaqlaşdırma-
ğa, xüsusilə də gəncləri milli dü-
şüncədən ayırmaqla yad ideologi-
yanın əsirinə çevirməyə çalışırlar.
Təqdirəlayiq haldır ki, bütün bu
xarici təhdidlərə, qlobal problem-
lərə qarşı dövlətimiz tərəfindən
güclü siyasi, ideoloji iş aparılır.
İstər məktəblərdə, ali təhsil ocaq-
larında, istərsə də media subyekt-
lərində maarifləndirici xarakterli
tədbirlər reallaşdırılır. Hər il Şu-
şada keçirilən Qlobal Media Fo-
rumu bu baxımdan nəinki ölkə-
mizdə, ümumilikdə, regionda nü-
munə gücündədir. Dünyanın on-
larla ölkəsinin, informasiya
agentliklərinin əməkdaşları Azər-
baycanın bu qədim şəhərində bir
araya gələrək yalan məlumatların

ifşasına, dezinformasiyaya qarşı
mübarizəyə dair müzakirələr, fi-
kir mübadilələri aparırlar. Ölkə
başçısı cənab İlham Əliyev şəx-
sən həmin tədbirdə iştirak edərək
jurnalistlərin suallarını cavablan-
dırır, bu qlobal məsələnin həllin-
də vacib amilləri diqqətə çatdırır,
məsələlərə obyektiv siyasi şərhlər
verir, Qərbin çirkin oyunlarını
mükəmməl şəkildə ifşa edir:
“Qoşulmama Hərəkatının bir
çox üzvü keçmişdə kolonializ-
min qurbanı olmuşdur. Milyon-
larla insan bunun qurbanı ol-
muşdur və bəzi ölkələr hələ də
bundan əziyyət çəkir. Məsələn,
Qəmər adaları, Mayot adası.
Hələ də onlar kolonial idarəçilik
altındadır. Biz bu ölkələrə kö-
mək etmək istəyirik ki, keçmi-
şin bu iyrənc qalığından özləri-
ni azad edə bilsinlər. Təəssüflər
olsun ki, Fransa hökuməti
yenə də mediadan istifadə edə-
rək bizi ittiham edir ki, guya biz
onların daxili işlərinə qarışırıq.
Ancaq bu, qətiyyən belə deyil.
Biz bunu Avropa İttifaqında,
BMT-də anti-Azərbaycan möv-
qeyi ilə əlaqələndiririk. Onlar
Azərbaycana qarşı soyuq mü-
haribəyə başlayıblar. Biz bunu
ona görə edirik və əminik ki,
Fransanın etdikləri iyrəncdir,
qəbuledilməzdir və buna son
qoyulmalıdır”.

- Nail ƏSGƏROV

Ümummilli Liderimiz Heydər Əliyevin Azərbaycanı özünə
Vətən sayan bütün xalqların milli, etnik, dini və sosial
hüquqlarının bərabərliyi ideyasına söykənən Azərbay-

cançılıq ideologiyası ölkəmizi ən ali zirvələrə daşımaqdadır. Məhz
illərdir, uğurla davam etdirilən Ulu Öndər siyasi-ideoloji xəttinin
nəticəsidir ki, xalq-dövlət-ordu birliyi sayəsində vətənpərvər ruhda
yetişən gəncliyin şücaəti ilə 2020-ci ilin 44 günündə parlaq zəfər
qazandıq. Vətən müharibəsində əldə olunan Böyük Qələbə və ötən
il ərazi bütövlüyümüzün tam təmin olunması ilə regionda geosiya-
si mənzərə tamamilə Azərbaycanın xeyrinə dəyişilib. Bununla pa-
ralel yeni reallığı həzm edə bilməyən bəzi siyasi dairələr tərəfin-
dən məlum təzyiqlərin, təhdidlərin, ideoloji təhlükələrin də miq-
yası, əhatə dairəsi genişlənib. Ancaq Prezident cənab İlham
Əliyevin rəhbərliyi, hüquq-mühafizə orqanlarının peşəkar iş
prinsipi ilə bütün ideoloji təxribatların qarşısı vaxtında qətiyyətlə
alınır. Ölkə başçısı da dəfələrlə çıxışında ideoloji təhlükəsizliyin
təmininin dövlət siyasətinin əsas prioritetləri sırasında olduğunu
vurğulayaraq bu yöndəki fəaliyyəti yüksək qiymətləndirib. 

  Oktyabrın 28-də “Naxçıvan
Muxtar Respublikasının yaran-
masının Azərbaycanın siyasi ta-
rixində rolu” mövzusunda kon-
fransın açılış tədbiri keçirilib. 
   Naxçıvan Muxtar Respublika-
sında Azərbaycan Respublikası
Prezidentinin səlahiyyətli nüma-
yəndəsi Fuad Nəcəfli və konfrans
iştirakçıları əvvəlcə Ümummilli
Lider Heydər Əliyevin Naxçıvan
şəhərinin baş meydanında ucalan
abidəsini ziyarət edib, abidə önü-
nə tər güllər düzüb, ehtiramlarını
ifadə ediblər.
  Sonra Heydər Əliyev Muzeyi

ziyarət edilib. Ziyarətçilər Ulu
Öndərin mənalı ömür yolunu və
zəngin ictimai-siyasi fəaliyyətini
əks etdirən dəyərli eksponatlara,

o cümlədən muzeydə yeni yara-
dılan “Heydər Əliyev və Azər-
baycanın yeni enerji strategi -
yası” bölməsinə baxıblar.

“Naxçıvan Muxtar Respublikasının yaranmasının Azərbaycanın siyasi tarixində rolu”
mövzusunda konfransın açılış tədbiri keçirilib

Ardı 4-cü səhifədə



  Heydər Əliyev Sarayında
Naxçıvan Muxtar Respublikası-
nın 100 illik yubileyinə həsr
olunmuş sərgiyə baxış zamanı
məlumat verilib ki, sərgidə
mövzuya həsr olunmuş elmi
ədəbiyyatlar, dövri mətbuat və
digər nəşrlər, rəsm və əl işləri
nümayiş etdirilir.
  Tədbirdə Ümummilli Lider
Heydər Əliyevin və şəhidlərimi-
zin əziz xatirəsi bir dəqiqəlik
sükutla yad edilib, Azərbaycan
Respublikasının Dövlət Himni
səsləndirilib.
  Naxçıvan Muxtar Respublika-
sında Azərbaycan Respublikası
Prezidentinin səlahiyyətli nüma-
yəndəsi Fuad Nəcəfli dövlət
başçımızın 2023-cü il dekabrın
30-da “Naxçıvan Muxtar Res-
publikasının 100 illik yubileyi-
nin qeyd edilməsi haqqında”
Sərəncam imzaladığını, Sərən-
cama əsasən Naxçıvan Muxtar
Respublikasının yaranmasının
Azərbaycanın siyasi tarixində
çox mühüm hadisə olduğu nəzə-
rə alınaraq silsilə yubiley tədbir-
ləri keçirildiyini bildirib. Vurğu-
layıb ki, “Naxçıvan Muxtar
Respublikasının yaranmasının
Azərbaycanın siyasi tarixində
rolu” mövzusundakı konfrans
da bu tədbirlərin davamı kimi
mühüm əhəmiyyət kəsb edir.
Çünki Naxçıvan Azərbaycanın
ayrılmaz tərkib hissəsi kimi bö-
yük əhəmiyyətə və mühüm stra-
teji-coğrafi mövqeyə malikdir. 
  Səlahiyyətli nümayəndə qeyd
edib ki, 5 min ildən artıq şəhər-
salma mədəniyyətinə və dövlət-
çilik tarixinə malik olan Naxçı-

van ötən 100 ildə gərgin hərbi-
siyasi mübarizələrin mərkəzinə
çevrilib. Bir əsrdə Naxçıvan iki
dəfə ağır sınaqlar qarşısında qa-
lıb. Əgər XX əsrin əvvəllərində
Naxçıvan muxtariyyət statusu
alaraq çətin hərbi-siyasi mübari-
zələrin nəticəsi olaraq işğaldan
qorunmuşdursa, 1990-1993-cü
illərdə Ümummilli Liderimiz,
müdrik dövlət xadimi Heydər
Əliyevin şəxsi nüfuzu, gərgin
siyasi mübarizəsi və qətiyyəti
nəticəsində bu qədim diyarımız
erməni işğalından, muxtariyyəti
isə ləğv olunmaq təhlükəsindən

xilas olub. 
  Fuad Nəcəfli qeyd edib ki, 100
illik muxtariyyət tariximizin
ötən 21 illik inkişaf və tərəqqi
dövrü Azərbaycan Respublikası-
nın Prezidenti cənab İlham Əliyevin
adı ilə bağlıdır. Bu dövrdə Nax-
çıvanda mühüm infrastruktur
tədbirləri həyata keçirilib, sosi-
al-iqtisadi inkişaf təmin edilib,
muxtar respublikanın müdafiə
potensialı gücləndirilib. Zəngə-
zur dəhlizinin açılması perspek-
tivində Naxçıvan Muxtar Res-
publikası ölkəmizin digər bölgə-

ləri ilə quru əlaqəsini də təmin
edəcəkdir. Ölkə Prezidentinin
diqqət və qayğısının nəticəsi
olaraq Naxçıvanda müasir idarə-
etmə modelinin tətbiqi, aparılan
institusional islahatlar, nəqliyyat
imkanlarının genişləndirilməsi,
bütün bunların yekunu olaraq isə
“Naxçıvan Muxtar Respublika-

sının sosial-iqtisadi inkişafına
dair 2023-2027-ci illər üçün
Dövlət Proqramı”nın qəbul
olunması Naxçıvanda yeni inki-
şaf mərhələsinin əsasını qoyub.
Ölkə Prezidentinin rəhbərliyi ilə
Naxçıvan muxtariyyətinin 100
illiyini uğurla başa vurur. Qarşı-
da daha böyük hədəflər vardır.
Əsas vəzifəmiz ölkəmizin ümu-

mi inkişafının tərkib hissəsi kimi
Naxçıvanın da kompleks inkişa-
fına nail olmaq, daha böyük 
nailiyyətlər qazanmaqdır. Hesab
edirik ki, istər Zəngəzur dəhlizi-
nin açılması ilə yaranacaq yeni
imkanlar, istərsə də Dövlət
Proqramının icrası ilə reallaşan
yeni sosial-iqtisadi mühit Naxçı-
vanı tarixin ən güclü inkişaf
dövrünə yüksəldəcək, qədim
diyarımız Türk dünyasının və
regionun əsas nəqliyyat-tranzit
və iqtisadi-ticarət mərkəzinə
çevriləcəkdir. 

  Naxçıvan Dövlət Universiteti-
nin təşkilatçılığı ilə keçirilən
“Naxçıvan Muxtar Respublika-
sının yaranmasının Azərbayca-
nın siyasi tarixində rolu” möv-
zusundakı konfransda aparılan
müzakirələrin Naxçıvanın mux-
tariyyət tarixinin öyrənilməsi və
təbliği baxımından əhəmiyyətli

olacağını, yeni yanaşmalar orta-
ya qoyulacağını diqqətə çatdı-
ran səlahiyyətli nümayəndə
konfransın işinə uğurlar arzula-
yıb, iştirakçılara və təşkilatçıla-
ra təşəkkürünü bildirib.
  Naxçıvan Dövlət Universiteti-
nin rektoru Elbrus İsayev çıxı-
şında bildirib ki, Türk-İslam mə-
dəniyyətinin mühüm elementlə-
rini özündə yaşadan Naxçıvanın
İslamaqədər və İslamdan sonra-
kı tarixi dövrləri türk etnosları-

nın tarix və mədəniyyətinin öy-
rənilməsində önəmli mərhələ
təşkil edir. Mərkəzi Asiya, Yaxın
Şərq, eləcə də Osmanlı arxivlə-
rində Naxçıvan tarixinə, mədə-
niyyətinə dair dəyərli mənbələr
mövcuddur. Sevindirici haldır
ki, gənc alimlər bu mənbələri
araşdırmaqla Naxçıvanı ətraflı
tədqiq edir, dəyərli elmi əsərlər
ərsəyə gətirirlər. Bununla belə
qədim diyarımızın tarixinin öy-

rənilməyən səhifələri, araşdırıla-
caq çox mövzu və mənbələr
mövcuddur. Bu istiqamətdə təd-
qiqatlar davam etdirilməlidir. Bu
gün keçirilən konfrans da birgə
araşdırmaların nəticələrinin mü-
zakirəsi baxımından mühüm
əhəmiyyət kəsb edir.
  Sonra Naxçıvan Muxtar Res-
publikasının 100 illiyinə həsr
olunmuş videoçarx nümayiş et-
dirilib.
  Tədbirdə Azərbaycan Dövlət
İqtisad Universitetinin rektoru,
professor Ədalət Muradov,
AMEA Naxçıvan Bölməsinin
sədri, akademik İsmayıl Hacı-
yev, Türkiyənin Ağrı İbrahim
Çeçen Universitetinin rektoru,
professor Abdulhalik Karabulut
və Qars Qafqaz Universitetinin
beynəlxalq əlaqələr şöbəsinin
rəhbəri, Qafqaz və Orta Asiya
Araşdırmalar Mərkəzinin direk-
toru, professor Hacalı Nəcəfoğ-
lu çıxış ediblər. Vurğulanıb ki,
Naxçıvan tarixin müxtəlif mər-
hələlərində üzərinə düşən vəzi-
fələri uğurla yerinə yetirib. Bö-
yük dövlətlərin maraqlarına sinə
gərən bu diyarın əhalisi əzmkar-
lıq göstərib, bölgənin müdafiə-
sini təmin edib. Dövlət başçısı-
nın “Naxçıvan Muxtar Respub-
likasının 100 illik yubileyinin
qeyd edilməsi haqqında” Sərən-

camı muxtar respublikanın
Azərbaycanın ictimai-siyasi, so-
sial-iqtisadi və mədəni həyatın-
da rolunun daha dərindən öyrə-
nilməsinə xidmət edən mühüm
tarixi qərardır. 
  Tədbir bədii hissə ilə davam
edib. Naxçıvan Dövlət Univer-
sitetinin Tələbə Teatr Studiyası
və simfonik orkestri kompozisi-
ya və konsert proqramı ilə çıxış
ediblər.

 Oktyabrın 29-da Türkiyə
Respublikasının Naxçıvanda-
kı Baş Konsulluğu tərəfindən
Türkiyə Cümhuriyyətinin ya-
radılmasının 101-ci ildönümü
münasibətilə tədbir təşkil
edilib.
 Azərbaycan və Türkiyə şə-
hidlərinin xatirəsi yad edilib,
qardaş respublikaların Dövlət
himnləri səsləndirilib.
 Tədbirdə cümhuriyyət tarixi-
nə həsr olunmuş videoçarx
nümayiş etdirilib, Türkiyə
Respublikasının Prezidenti
Rəcəb Tayyib Ərdoğanın
Cümhuriyyətin 101-ci ildönü-
mü münasibətilə videomüra-
ciəti izlənilib.
 Türkiyə Respublikasının
Naxçıvandakı Baş konsulu
Asip Kaya Türkiyə Cümhuriy-

yətinin 101, Naxçıvan Muxtar
Respublikasının 100 illiyi mü-
nasibətilə təbriklərini çatdırıb,
Azərbaycan-Türkiyə münasi-
bətlərinin qardaş ölkələrimizin
başçılarının müəyyən etdiyi
hədəflərə doğru hər sahədə sü-
rətlə genişlənməsini və inkişa-
fını böyük məmnuniyyət hissi
ilə vurğulayıb. Azərbaycanda
bu il COP29-un keçiriləcəyini
diqqətə çatdıran Baş konsul
ölkəmizin bu önəmli beynəl-
xalq konfransa uğurla ev sa-
hibliyi edəcəyinə əminliyini
ifadə edib.
 Asip Kaya bildirib ki, Naxçı-
van hər zaman Türkiyə üçün
xüsusi əhəmiyyət daşıyıb.
Naxçıvan Muxtar Respublika-
sının Türkiyə ilə əlaqələri hər
sahədə genişlənir. Bu əlaqələ-

rin davamı olaraq “Ziraat
bank”ın yaxın günlərdə Nax-
çıvan filialı fəaliyyətə başla-
yacaq. 
 Naxçıvan Muxtar Respubli-
kasında Azərbaycan Respubli-
kası Prezidentinin səlahiyyətli
nümayəndəsinin müavini Sa-
mir Seyidəhmədli Türkiyənin
müstəqillik bayramı – Cümhu-
riyyət elan edilməsinin 101-ci
ildönümü münasibətilə tədbir
iştirakçılarını və qardaş Türki-
yə xalqını təbrik edib, Türki-
yənin milli iradəsinin Cümhu-
riyyəti iqtisadi baxımdan inki-
şaf etmiş, demokratik vətən-
daş cəmiyyətinə sahib, dünyə-
vi və hüquqi bir dövlətə çevir-
diyini bildirib.
 Xalqlarımızın bir-birinə qırıl-
maz tellərlə də bağlı olduğunu
vurğulayan Samir Seyidəh-
mədli qeyd edib ki, iqtisadi-ti-
carət, nəqliyyat, təhsil, səhiy-
yə, turizm, mədəniyyət, ordu
quruculuğu və digər sahələrdə
əməkdaşlıq əlaqələrimizin
uğurla inkişaf etməsi məmnu-
niyyət doğurur. Xüsusilə Zən-
gəzur dəhlizinin açılması və
bölgədəki nəqliyyat-logistika
şəbəkəsinin genişlənməsi isti-
qamətində həyata keçirilən
tədbirlər iki qardaş ölkənin

daha da yaxınlaşmasına şərait
yaradacaq. Həmçinin Türkiyə-
Azərbaycan Universitetinin
yaradılması, gələcək nəsillər
üçün dərin biliklər və ortaq
ideyalar əsasında yeni körpü-
lərin qurulması baxımından

böyük əhəmiyyət kəsb edir. 
 Tədbir bədii hissə ilə davam
edib.
 Qeyd edək ki, tədbirdə rəsmi
şəxslər, mədəniyyət və ictima-
iyyət nümayəndələri iştirak
edib.

Naxçıvanda Türkiyənin Cümhuriyyət 
bayramı qeyd edilib



   Azərbaycan Respublikası
Gənclər Fondu tərəfindən
“İdeyanı reallaşdır 2023”
Gənclərin Fərdi Layihələr
üzrə Qrant Müsabiqəsində
Naxçıvan Dövlət Universite-
tinin əməkdaşı Salatın Məm-
mədovanın “Qərbi Azərbay-
candan olan gənclərin Naxçı-
van forumu” layihəsinin açı-
lış mərasimi keçirilib. 
   Forum çərçivəsində iştirakçılar əv-
vəlcə Ulu Öndərin Naxçıvan şəhəri-
nin mərkəzində ucalan abidəsini zi-
yarət edərək önünə gül dəstələri dü-
züblər. Heydər Əliyev Muzeyində
olan qonaqlara Ümummilli Liderin
həyat və fəaliyyətini əks etdirən eks-
ponatlar haqqında məlumat verilib. 
   Forumun açılış mərasimində Ulu
Öndər Heydər Əliyevin və şəhidlərin
əziz xatirəsi bir dəqiqəlik sükutla yad
edilib, Azərbaycan Respublikasının
Dövlət Himni səsləndirilib. 
    Naxçıvan Dövlət Universitetinin
rektoru Elbrus İsayev qonaqları sa-
lamlayıb, gənclər tərəfindən irəli sürü-
lən təşəbbüsü yüksək qiymətləndirə-
rək forumun işinə uğurlar arzulayıb.
Bildirilib ki, Azərbaycan Respublika-
sının Prezidenti, Müzəffər Ali Baş Ko-
mandan cənab İlham Əliyevin rəhbər-
liyi ilə 2020-ci ildə Azərbaycanın 30
illik işğala son qoyması, 2023-cü il
sentyabrın 19-20-də isə dövlət suve-
renliyinin tam təmin olunması vaxtilə
Qərbi Azərbaycandan deportasiya
olunmuş soydaşlarımızın hüquqlarının
bərpası üçün də real imkanlar yaradıb. 
    Vurğulanıb ki, Azərbaycan Respub-
likası Gənclər Fondunun dəstəyi, Nax-
çıvan Dövlət Universitetinin təşkilatçı-
lığı və Qərbi Azərbaycan İcmasının
birgə tərəfdaşlığı ilə keçirilən forum
“Qərbi Azərbaycana qayıdış” festival-
konqresi də daxil olmaqla ölkədə bu
sahədə görülən işlərin tərkib hissəsidir. 
   Azərbaycan Respublikası Milli
Məclisinin deputatı, Qərbi Azərbay-
can İcmasının sədri Əziz Ələkbərli
Prezident cənab İlham Əliyevin “Qər-
bi Azərbaycana qayıdış” Konsepsiya-
sı çərçivəsində qarşıya qoyulan kon-
kret vəzifələrdən, eyni zamanda bu is-
tiqamətdə aparılan işlərdən bəhs edib.

Natiq çıxışında Qərbi Azərbaycana
qayıdışın Azərbaycan siyasətinin yeni
xətti olduğunu nəzərə alaraq gənclə-
rin bu işdə məlumatlanmasının vacib-
liyini diqqətə çatdırıb.
   Qərbi Azərbaycan İcmasının Ağ-
saqqallar Şurasının üzvü, Amasiya
rayon icmasının sədri, akademik Abel
Məhərrəmov Qərbi Azərbaycanla
bağlı mühüm tədbirlərin Naxçıvanda
keçirilməsinin önəmini qeyd edib.
Akademik forumun Naxçıvan Dövlət
Universitetində keçirilməsini təqdirə-
layiq hesab edib, müəllifi olduğu ki-
tablardan universitetə hədiyyə edib.
   Azərbaycan Respublikası Milli
Məclisinin deputatı, siyasi elmlər
doktoru, professor Hikmət Məmməd ov
qərbi azərbaycanlıların doğma yurd-
larına qayıdışının siyasi-hüquqi əsas-
larından söz açaraq son iki əsrdə er-
mənilərin azərbaycanlılara qarşı sis-
temli şəkildə apardığı etnik təmizlə-
mə, zorla köçürülmə, zorakılıq, kütlə-
vi qırğın və soyqırımı siyasətindən
danışıb. 
   Azərbaycan Respublikası Gənclər
Fondunun Naxçıvan Muxtar Respub-
lika filialının direktoru Arzu Qası-
mov Azərbaycan Respublikası Gənc -
lər Fondu tərəfindən “İdeyanı reallaş-
dır 2023” Gənclərin Fərdi Layihələr
üzrə Qrant Müsabiqəsinin əhəmiyyə-
tindən bəhs edib. 
   Naxçıvan Dövlət Universitetinin
əməkdaşı, layihə rəhbəri Salatın
Məmmədova bu kimi təşəbbüslərin
reallaşmasında göstərilən diqqətə
görə minnətdarlıq edib. 
   Sonra qərbi azərbaycanlı gənclərin
ifasında Qərbi Azərbaycan rəqsləri
nümayiş edilib. 
   Forum panel müzakirələrlə işini
davam etdirib. 

Naxçıvan Dövlət Universitetində 
Qərbi Azərbaycandan olan gənclərin

Naxçıvan forumu olub

  Oktyabrın 26-da Naxçı-
van şəhərindəki “Saat
Meydanı” İstirahət Mərkə-
zində “GreenFest”in açılışı
olub.
  Əvvəlcə Ümummilli
Lider Heydər Əliyevin və
şəhidlərimizin əziz xatirəsi
bir dəqiqəlik sükutla yad
edilib, Azərbaycan Res-
publikasının Dövlət Himni
səsləndirilib.
  Festivalın açılış tədbirində çıxış edən
Naxçıvan Muxtar Respublikasında Azər-
baycan Respublikası Prezidentinin səla-
hiyyətli nümayəndəsinin müavini Samir
Seyidəhmədli Naxçıvanda “GreenFest”in
COP29 və “Yaşıl dünya naminə həmrəy-
lik ili” çərçivəsində keçirildiyini qeyd
edib. COP29-un  Azərbaycan üçün həm
siyasi, həm də iqtisadi baxımdan əhəmiy-
yətinə toxunan Samir Seyidəhmədli bil-
dirib ki, eyni zamanda bu tədbir Azər-
baycanın iqlim dəyişikliyi ilə mübarizədə
qlobal səylərə verdiyi dəstəyi bir daha
göstərir və ölkəmizin ekoloji problemlə-
rin həllinə sadiqliyini nümayiş etdirir. Bu
mənada, Azərbaycanın işğaldan azad
edilmiş ərazilərinin və Naxçıvan Muxtar
Respublikasının “yaşıl enerji zonası”,

2024-cü ilin “Yaşıl dünya nami-
nə həmrəylik ili” elan edilməsi
ölkəmizdə, bütövlükdə, iqlim
dəyişikliyi sahəsində həyata ke-
çirilən dövlət siyasətinin tərkib
hissəsi kimi yüksək dəyərləndi-
rilməlidir. 

“GreenFest”in də vacib
dövrdə keçirildiyini və özlü-

yündə mühüm əhəmiyyət kəsb etdiyini
vurğulayan Samir Seyidəhmədli əmin-
liklə ifadə edib ki, Prezident cənab İlham
Əliyevin rəhbərliyi ilə BMT-nin İqlim
Dəyişikliyi üzrə Çərçivə Konvensiyası-
nın Tərəflər Konfransının 29-cu sessi-
yası – COP29 ölkəmizdə uğurla keçiri-
ləcək, Azərbaycan bir daha dünyanı na-
rahat edən məsələlərə münasibətdə öz
sözünü və ədalətli mövqeyini ortaya
qoyacaqdır.
  Muxtar respublikada COP29 və “Yaşıl
dünya naminə həmrəylik ilinə hazırlıq”la
bağlı yaradılmış işçi qrupunun rəhbəri,
Naxçıvan Muxtar Respublikası ədliyyə
nazirinin müavini, nazir vəzifələrini icra
edən Hüseyn Səfərov Naxçıvanda bu is-
tiqamətdə görülən tədbirləri diqqətə çat-

dırıb. Qeyd edib ki, 2024-cü
il fevralın 23-də Naxçıvan-
da bununla bağlı müşavirə
keçirilib, işçi qrupu yaradı-
lıb və bu istiqamətdə mux-
tar respublikada görüləcək
tədbirlər müəyyənləşdirilib.
Həmçinin “Naxçıvan Mux-
tar Respublikasının sosial-
iqtisadi inkişafına dair
2023-2027-ci illər üçün
Dövlət Proqramı”nın 2023-
2024-cü illər üzrə Təfsilatlı
Tədbirlər Planı”nda ətraf
mühitin mühafizəsinin güc-
ləndirilməsi əsas fəaliyyət
istiqaməti kimi müəyyən
edilib. Sözügedən Tədbirlər
Planında maarifləndirmə,
yaşıllaşdırma və bioloji
müxtəliflik, ətraf mühitin
sağlamlaşdırılması, tullan-
tıların idarə edilməsi sahə-
lərində tədbirlərin keçirilə-
cəyi nəzərdə tutulub. Artıq
həmin tədbirlərin böyük
hissəsi başa çatmaq üzrədir. “GreenFest”
də bu işlərin davamı kimi mühüm əhə-
miyyət daşıyır.
  “GreenFest” çərçivəsində keçirilən
ekoloji startap layihələrinin qalibləri mü-
kafatlandırılıb, sərgi ilə tanışlıq olub.
  Məlumat verilib ki, Naxçıvan Muxtar
Respublikasında Azərbaycan Respubli-
kası Prezidentinin səlahiyyətli
nümayəndə liyinin dəstəyi, Naxçıvan
Muxtar Respublikası Ekologiya və Təbii
Sərvətlər, Ədliyyə, Gənclər və İdman,
Təhsil nazirlikləri, Naxçıvan Şəhər İcra

Hakimiyyəti, Dövlət Energetika Xidməti
və Naxçıvan Dövlət Universitetinin birgə
təşkilatçılığı ilə keçirilən sərgi ətraf mü-
hitin mühafizəsinə həsr olunub və müasir
ekoloji problemlərin elm, texnologiya,
startap təqdimatları və müxtəlif stendlər
vasitəsilə ictimaiyyətə çatdırılması məq-
sədi daşıyır. 
  Qeyd edək ki, festivalda dövlət və
hökumət rəsmiləri, Naxçıvan Muxtar
Respublikası Ali Məclisinin deputatları
və ictimaiyyət nümayəndələri iştirak
ediblər.

Naxçıvanda “GreenFest” keçirilib

   Oktyabrın 29-da “Naxçıvan
Şəhid Ailələri” İctimai Birliyi-
nin təşkilatçılığı və Naxçıvan
Muxtar Respublikasında Azər-
baycan Respublikası Preziden-
tinin səlahiyyətli nümayəndə-
liyinin dəstəyi ilə doğum günü
oktyabr ayında olan şəhidlərin
anım tədbiri keçirilib.
   Tədbirdə dövlət və hökumət
rəsmiləri, şəhid ailələri, qazi-
lər və ictimaiyyət nümayəndə-
ləri iştirak ediblər. Əvvəlcə şə-
hidlərimizin əziz xatirəsi bir
dəqiqəlik sükutla yad edilib,
Dövlət Himni səsləndirilib.
   “Naxçıvan Muxtar Respub-
likası Televiziya və Radio Ve-
rilişləri” Qapalı Səhmdar Cə-
miyyəti tərəfindən hazırlanan
doğum günü oktyabr ayında
olan şəhidlərlə bağlı videoçarx
izlənilib. Tələbələr videoçarx-
da adları çəkilən 36 nəfər Bi-
rinci və İkinci Qarabağ müha-
ribəsi şəhidinin portretlərini
səhnədə nümayiş etdiriblər.
   Tədbirdə Naxçıvan Muxtar
Respublikası Baş nazirinin bi-
rinci müavini Elşad Əliyev çı-
xış edərək bildirib ki, Ulu
Öndərin siyasi kursunu uğurla
davam etdirən Müzəffər Ali
Baş Komandan, Prezident
cənab İlham Əliyevin siyasi
iradəsi ilə 44 günlük Vətən
müharibəsində torpaqlarımız
düşməndən azad edildi. Azər-
baycan Ordusu öz missiyasını
ləyaqətlə yerinə yetirdi, ərazi
bütövlüyümüz təmin olundu.
Ölkəmizdə yaranmış xalq-

ordu-rəhbər birliyi nəticəsində
tarixi ədalət bərqərar oldu. 
   Elşad Əliyev diqqətə çatdı-
rıb ki, İkinci Qarabağ mühari-
bəsi bir çox cəhətləri ilə dünya
hərb və siyasət tarixinə əbədi
həkk olundu. Əsas məqamlar-
dan biri odur ki, müharibə xal-
qın dəstəyini arxasına alaraq
haqq mübarizəsi aparan, əda-
lət mücadiləsi verən liderin si-
yasi portretinin cizgilərini ay-
dın nümayiş etdirdi. Ali Baş
Komandanın cəsur və məğrur
sərkərdə kimi xalqın arasında,
şəhid ailələrinin və qazilərin
yanında olması da, Azərbay-
can əsgərinin, zabitinin döyüş
ruhunu artırdı, onlara əlavə
güc və inam bəxş etdi. 
   Hər bir valideyn üçün əsl fə-
xarət mənbəyidir ki, böyütdük-
ləri vətənpərvər övladları ilə
xalqımızın qəhrəmanlıq ənənə-
lərini davam etdirirlər, – deyən
Elşad Əliyev bu gün Vətən tor-
pağına kürəyimizi əminliklə
söykəyib, onun havasını udub,
suyunu içiriksə, bunun şərəfli

döyüş yolu keçən şəhidlərimi-
zin xalqımıza böyük bir hədiy-
yəsi olduğunu diqqətə çatdırıb.
Qeyd olunub ki, şəhidlərimiz
üçün ən böyük abidə onların
bizə bəxş etdiyi azad Şuşa,
Xankəndi, Xocalı bütün Qara-
bağdır. Xalqımız və dövlətimiz
onların qəhrəmanlıqlarına bö-
yük dəyər verir, Vətən oğulla-
rının bizə əmanət etdiyi bu tor-
paqlarda geniş quruculuq işləri
reallaşdırır. Soydaşlarımız

doğma Şuşaya, Laçına, Zəngi-
lana qayıdır. Bütün bu uğurları
qəhrəman oğullarımızın şücaə-
ti sayəsində əldə etmişik. Döv-
lətimiz və xalqımız onların
qəhrəmanlıqlarını unutmur, şə-
hidlərimizin xatirəsini daim
əziz tutur. 
   Elşad Əliyev şəhidlərə Al-
lahdan rəhmət diləyib, onların
valideynlərinə səbir və qazilə-
rə cansağlığı arzulayıb. 
   Mərasimdə şəhid Amin Gül-
məmmədovun atası Mayis
Gülməmmədov və şəhid Elvin
Məmmədovun atası Etibar
Məmmədov çıxış edərək Azər-
baycanı yenidən bütövləşdirib
dünyaya tanıdan övladlarının
xatirəsinə göstərilən ehtirama
görə razılıqlarını bildiriblər.
   Tədbirin bədii hissəsində
Naxçıvan Dövlət Universite-
tinin Tələbə Teatr Studiyası-
nın “Belkanto” vokal qrupu
ilə birgə hazırladığı “Sən
candan keçdin ki, el zəfər
çalsın” adlı kompozisiya nü-
mayiş etdirilib.

Naxçıvanda doğum günü oktyabr ayında
olan şəhidlərin xatirəsi anılıb

Naxçıvan şəhərinin mərkə-
zi küçəsindən keçən və al bay-
raqlarla bəzənən maşın karva-

nını  izlədikcə bir anlıq keçmişə
qayıdıram – 1990-cı illərə, bir xal-
qın zəfər dastanının yazılmağa
başladığı ilk günlərə.
    Müstəqilliyi yenicə dadmışdıq
ki, düşmən hücumuna məruz qa-
landa “Təslim ol”, – dedilər, ol-
madıq. “Ordunuz yoxdur”, – de-
dilər, yaratdıq! “Silah yoxdur”, –
dedilər, analar, qız-gəlinlər bo-
yunbağısını, nişan üzüyünü, toy
yadigarı olan sırğasını Müdafiə
Fonduna bağışladı silah satın al-
dıq. Əliyalın soyuq səngərlərdə
döyüşdü Azərbaycan əsgəri.  Hü-
ququndan keçən əsgər şanlı Vətə-
ninə can qurban edib üçrəngli
bayrağı enməyə qoymadı. 30 il
düşmənin xarabaya çevirdiyi tor-
paqlara  qəzəb hissi ilə baxdı
Azərbaycan əsgəri. Ürəyində Qa-
rabağ yanğısı, yurd həsrəti ilə ya-
şayan igid oğullar Ali Baş Ko-
mandanın “İrəli!” əmri ilə döyüşə
atılıb, illərdir, qabıq qoyan, amma
sağalmayan yaraya məlhəm oldu-
lar. Cəmi 44 gün, bir günü min ilə
bərabər qələbə xəbərli 44 gün
Azərbaycan tarixinin qanla yazı-
lan qızıl səhifələri. Dünya belə
Vətən sevgisi görməmişdi o günə
kimi.

    Hər qarış torpağı azad edəndə
alnından axan tərə, bir ovuc torpa-
ğa qurban olan ayaqlarına, əlləri-
nə ürəyinə, bir sözlə, övladının ət-
rinə həsrət qalan, canına yüz kərə
qurban dedi analar, Azərbaycan
əsgəri. Səni döyüşə yola salıb “Ya
şəhid ol, ya qazi”, – deyən anan
həmin gün şəhid məzarı başında
qələbə ilə qayıdan oğlunun tabu-
tunu qucaqlayanda bütöv bir Və-
təni də bağrına basdı. Səni bütöv
Azərbaycan kimi qarşıladı. Atalar
qurban kəsdi torpağı azad edib,

bayrağa bələnib gələn Azərbaycan
əsgərinin tabutu önündə. 
    Gündüzlər Günəşin, gecələr
qəlbindəki Vətən sevgisinin işığın-
da torpağımızı qoruyan, qışın şax-
tasında  səngərlərdə  ayazda kir-
piklərinə qədər donan qəhrəman
oğullara minnətdar olduq. Sənin
ürəyinə dəyən mərmi bizim də
qəlbimizdən keçdi həmin an. Üs-
tünə hopan toz zərrəcikləri, ayağı-
na dəyib keçən hər daş parçası
ürəyimizi dəlib keçdi. Məhsulu
yetişsin deyə dua edən əkinçi  44
gündə sənin ayağının islanmaması
üçün yağış  yağmasın deyib, əlini
Allaha açdı. Hər il oktyabrda Şu-
şaya qar yağardı, həmin il o da
yağmadı, çünki bilirdi əzizlərinin
gəldiyini. Yağıb yolları bağlamadı,
çünki sən gəlirdin Şuşanı azadlığa
qovuşdurmağa. Namusunu hifz et-
məyə, bayrağını yüksəltməyə tələ-
sən oğullar qələbə xəbəri ilə gəlsin
deyə Tanrı da haqqını haqq elan
etdi, Azərbaycan əsgəri. Çünki O
da bilirdi ki, bizim bütün arzu və
xəyallarımız səndə  cəmləşir,
Azərbaycan əsgəri.  
    Və artıq dörd ildir ki, igid
oğullarımızı düşmən tapdağı altın-
da olan torpaqlarda yaradılan
düşmən səngərləri ilə  üz-üzə da-
yanmağa yox, azad, suveren bütöv
Azərbaycanın sərhədində dalğala-
nan üçrəngli, ay-ulduzlu qələbə
bayrağının kölgəsində Vətən sər-
hədini qorumağa yola salırıq. 

- Ramiyə ƏKBƏROVA

2 noyabr 2024-cü il

  Bu gün yolum o torpaqlara
düşdü, şəhidim. Qan izlərin olan
torpağa. Gülə-gülə qurban get-
diyin torpağa. Hər damlayan qa-
nından yarpaq-yarpaq göyərən
ana torpağa. Halallıq almağa
gəldim.
  Addım-addım əldə etdiyin
azadlığın qanından süzülən se-
vinc dolu göz yaşlarını halal et.
Göz yaşımda boğulub yenidən
doğuldum. Yenidən doğulmağı-
mı halal et, şəhidim. 
  Əllərindən, ayaqlarından, göz-
lərindən zinət vurmusan. Vətən
torpağı böyüsün, bütövləşsin
deyə qaraca torpağa dönmüsən
buralarda. Üzümüz ağ olsun
deyə qara torpağa dönən şəhi-
dim, halal et.
  Gəlmişəm, özümə yenidən ev-
ocaq qururam. Sənin qurban ol-
duğun yerdə qurban kəsirəm.
Bağışla məni, şəhidim.
  Qanınla suvarılan torpağı
əkib-becərirəm. Qızıl sünbüllü
buğdanı üyüdüb yurd ətirli çörək
bişirirəm. Burnuma bir qoxu gə-
lir... Sənin qoxun, şəhidim. Gün-
lərlə ac-susuz qalıb, mənə bu
toxluğu yaşatdığın üçün halal et.
  Hələ həyətdəki yüzillik çinar
ağacından bir yelləncək də as-
mışam. Uşaqlarım, nəvələrim
mənimlə əylənsin deyə. Bağışla,

nə olar! Sənin övladlarının əlin-
dən alınan uşaqlıqlarına bağışla.
Ata nəvazişinə, ata qoxusuna ta-
marzı qoyduğun körpənin “Ata,
haradasan?” – deyən həsrət dolu
səsinə, baxışlarına bağışla məni.
  “İrəli!” – deyib dostlarını ar-
xanca aparan zaman, düşmənə
toy tutduğun yerdə bu daşlarda
donub qalan oynaq bədəninə ba-
ğışla məni.
  Oğluma, qızıma, nəvəmə, nə-
ticəmə nişan aparıb, toy çaldırı-
ram, sənin qanınla qırmızı nişan
örpəyinə bürünmüş bu torpağın
üstündə. Halal et, şəhidim! Na-
kam ömrünə, yarımçıq qalan ni-
şanına, toyuna bağışla məni.
  Oxuduğun Vətən mahnısının
sədalarına “Heyvagülü”, “Qay-
tağı”, “Vağzalı” sədalarını qatı-
ram. Yenə də gülə-gülə rəqs edi-
rəm. Üzündə donan nurlu təbəs-
sümünü mənə bağışladın. Halal
et, şəhidim.
  Rahat evimdə, azad torpağım-
da oturub sevdiklərimlə, dostla,
tanışla telefonla şirin-şirin söh-
bət edirəm. Övladlarımın tele-
fon mesajlarına gözəl xəbərlər-
lə cavab verirəm. Şəhidim, ya-
rımçıq qalmış sözünə, yazdığın
son mesajlarına bağışla.
“Anamdan muğayat olun”,
“Övladlarım sizə əmanət. Təki

Vətən sağ olsun!”, “Mən ölsəm
ağlamayın, yerim narahat
olar” – bu qürur dolu, sevgi
dolu cümlələrin ağırlığına, acı-
sına, həsrətinə bağışla məni,
şəhidim.
  Mənim şad günlərim başladı
artıq, şəhidim. Adını tutub, “Va-
hid, sorma, Vətən nədən yaxşı-
dır?” sualının cavabını yaşayı-
ram. Son anında üçrəngli bayra-
ğı anan kimi bağrına basıb göy
üzünə ucalarkən cavabını ala
bilmədiyin suallarına bağışla
məni. Halal et, şəhidim!
   Harada xarıbülbül çiçəyi gör-
səm, sən ürəyimdən keçirsən.
Həyətimizdə, evimizdə bu çiçəyi
yetirib-bitirirəm. Yaşadıram səni.
Polad kimi möhkəm, sınmayan
ruhuna, çiçək kimi solan zərif
cisminə bağışla məni, şəhidim!
  Özünü qurban verib, Vətəni
əmanət etdiyin və Vətənə əma-
nət etdiyin övladlarına, atana,
anana, bacına, qardaşına sev-
diklərinə bağışla bizi... Haqqı-
mızı düşməndən alıb, haqq dün-
yasına qovuşanım, özünün gə-
ləcəyinə Vətən adında qırmızı
bir xətt çəkib, bizi bizə, keçmi-
şimizə, gələcəyimizə qovuşdu-
ranım,  halal et! 
  Halat et, şəhidim!

Təranə ARİFQızı

   Azərbaycan klassik ədəbiyya-
tının görkəmli nümayəndəsi, şair
və mütəfəkkir Məhəmməd Füzuli
yaradıcılığından bəhs edən mə-
qalələr toplusu çapdan çıxıb.
   “Böyük Azərbaycan şairi Mə-
həmməd Füzuli” adlı məqalələr
toplusu AMEA Naxçıvan Bölmə-
sinin İncəsənət, Dil və Ədəbiyyat
İnstitutu tərəfindən hazırlanıb.
   Azərbaycan Respublikası Pre-
zidentinin  2024-cü il 25 yanvar
tarixli “Dahi Azərbaycan şairi
Məhəmməd Füzulinin 530 illiyi-
nin qeyd edilməsi haqqında” Sə-
rəncamına uyğun olaraq hazırla-
nan toplu AMEA-nın müxbir
üzvü Əbülfəz Quliyevin elmi re-
daktorluğu, filologiya üzrə fəlsəfə
doktorları, dosent Zülfiyyə İsma-
yıl və dosent Aygün Orucovanın
rəyləri ilə nəşr olunub. Əsərin tər-
tibçisi filologiya üzrə fəlsəfə dok-
toru, dosent Ramiz Qasımovdur.
   Məqalələr toplusu Ümummilli
Lider Heydər Əliyevin dahi
Azərbaycan şairi Məhəmməd Fü-
zuli haqqında fikirləri və Prezi-
dent cənab İlham Əliyevin qüd-
rətli söz ustadının 530 illiyi ilə
bağlı imzaladığı Sərəncam ilə
başlayır. 
   Toplu “Füzuli sənətinə ehti-
ramla” başlıqlı “Ön söz”dən və
15 tədqiqatçının Füzuli yaradıcı-
lığından bəhs edən məqalələrin-
dən ibarətdir.
   Kitaba yazdığı “Ön söz”də
professor Əbülfəz Quliyev filo-
sof-şair Məhəmməd Füzulinin
yaradıcılığının ədəbiyyatşünaslı-
ğımızdakı yerindən, formalaşdır-
dığı Füzuli məktəbindən söz açır
və  qüdrətli şairin irsini öyrənən
ədəbiyyatşünas alimləri diqqətə
çatdırır. AMEA Naxçıvan Böl-
məsinin elm adamları tərəfindən
hazırlanan toplunu Füzuli

yaradıcılı ğının öyrənilmə-
sinə töhfə, onun irsinə ehtiramın
nümunəsi kimi xarakterizə edir.
   Topluda yer alan “Məhəmməd
Füzuli “Leyli və Məcnun”u pro-
fessor Yusif Seyidovun araşdır-
malarında”, “Füzuli yaradıcılı-
ğında qeyri-təyini ismi birləşmə-
lərin linqvistik təhlili”, “Azər-
baycan tənqidi realizmində Füzu-
li ənənələri”, “Füzuli dilində ar-
xaik sözlər”, “Füzuli ənənələrin-
dən bəhrələnən şair”, “Məhəm-
məd Füzuli yaradıcılığında mər-
siyə janrı”, “Məhəmməd Füzuli-
nin fəlsəfi dünyası”, “Məhəm-
məd Füzuli yaracılığında söz”,
“Füzuli yaradıcılığının fəlsəfə-
sində paremioloji vahidlərin
rolu”, “Məhəmməd Füzuli XX
əsr Azərbaycan incəsənətində”,
“Şərq ədəbiyyatında məqtəl jan-
rında yazılan şah əsər – Hədiqə-
tüs-süəda”, “Böyük Azərbaycan
şairi Məhəmməd Füzuli və milli
təsviri sənətimiz”, “Söz xəzinəsi-
nin sultanı Məhəmməd Füzuli”,
“Məhəmməd Füzuli poeziyası və
Azərbaycan musiqisi” adlı məqa-
lələrdə Füzuli yaradıcılığı müxtə-
lif aspektlərdən araşdırmaya cəlb
olunaraq maraqlı təhlillərə yer
verilib.

Qüdrətli söz ustadının 530 illiyinə töhfə

 Divar yazmağı özünə
məşğuliyyət seçən uşaq-
lar hər dövrdə, hər kənd-
də, hər şəhərdə olub və
bunun yaxşı bir iş olma-
dığını da hər kəs yaxşı
bilir. Doğulub boya-başa
çatdığım kənddə, elə bi-
zim məhəlləmizdə də bu
işdən böyük zövq alan
uşaqlar çox idi. Nə giz-
lədim, mən özüm də
uşaq ağlımla çox belə
işlər görmüş, ilk yazı təcrübəmi də yazı
lövhəsindən, yazı dəftərindən əvvəl
qonşu divarlarında qazanmışdım. Bir
zamanlar qələmə aldığım “Qaranlıq
otaq” adlı hekayəmin də əsas mövzusu
məhz bu pis vərdişin mənə verdiyi hə-
yat dərsindən götürülmüşdür... İndiki
uşaqlar bilməz, ötən əsrin 80-90-cı illə-
rində orta məktəblərdə sinif otaqları ya-
rıyadək tünd-mavi rənglə, daha yuxarı
hissəsi isə əhənglə boyanardı. Bir dəfə
sinifdə divarın mavi hissəsində təbaşir-
lə nə isə yazdığım üçün riyaziyyat
müəllimimiz olan Heydər müəllim tərə-
findən cəzalandırılmağım, daha doğru-
su, məktəbin “qaranlıq otağ”ında qonaq
olmaq təhlükəsiylə üz-üzə qalmağım
mənim məktəblə bağlı çox da xoş ol-
mayan xatirələrimdəndir...
 Sonralar elə həmin məktəbdə, divarla-
rı yarıyadək mavi boya ilə boyanmış
həmin sinif otağında Gülzadə müəlli-
min tədris etdiyi ədəbiyyat dərsində di-
var yazmağın daha bir forması ilə tanış
oldum... Bu yeni tanışlıq Cəlil Məm-
mədquluzadənin “Saqqallı uşaq” heka-
yəsi sayəsində oldu. Düzü, həmin he-
kayəni oxuyarkən göz önündə daha çox
divar yazmaq mərəzi ilə əlaqəli öz xa-
tirələrim canlanır, hekayənin daxilində-
ki yumordan daha çox məni öz heka-
yətlərim – bir zamanlar həmyaşıdla-
rımla birgə yazdığımız divarlar güldü-
rürdü...
 İllər keçdi... Ali məktəbi bitirərək oxu-
duğum orta məktəbə Azərbaycan dili və
ədəbiyyat müəllimi olaraq qayıtdım.
Yenə həmin köhnə məktəb, yenə yarıya-
dək mavi rənglə boyanmış həmin sinif
otaqları... İşə başladığım, həmin siniflər-
dən birinə artıq müəllim olaraq daxil ol-
duğum ilk gün, ilk dəqiqələr, nədənsə,
mənə yenə həmin günü – təbaşirlə divarı
yazdığım günü xatırlatdı...
 Artıq yaddaşımda ilişib qalmış “divar
yazmaq” mövzusu 10-15 il sonra başqa
bir formada zehnimdə “zühur etdi”. Qə-
zetdə fəaliyyətə başladığım ilk illərdə
internet saytlarının və sosial şəbəkələrin
yaranması ilə həm də yeni “divar yazan
uşaqlar”ın ortaya çıxmasını gördük. O
zamanlar internet ünvanlarını, e-maillə-
rini divarlara yazan uşaqlar barədə bir
maarifləndirici yazı dərc etdirməklə “zə-
manə uşaqları”na təsir etmək istəsəm də,
təəssüf ki, çox da faydası olmadı...
 Dünən biz qonşu divarını təbaşirlə ya-
zırdıqsa, bu gün kiçik qızım bu işi mə-

nim maşınımın üzə-
rində mismarla hə-
yata keçirir. Sabah
necə olacaq, hansı
formada olacaq, onu
bilmirəm... Bircə
onu bilirəm ki, di-
var yazısından cəmi
iki dəfə böyük zövq
almışam... Birinci
dəfə kiçik qızım bu
işi mənim yeni ma-
şınımın sol qabaq
qapısında gerçəkləş-

dirəndə, bir də Qarabağda, əsasən, Şuşa-
da olarkən igid oğullarımızın yazdığı di-
varları görəndə... İşğaldan azad olunan
şəhər və kəndlərimizdə divarlara yazılan
bu yazıları sevinc göz yaşları ilə bir-bir
oxuyurdum... Orfoqrafik səhvlərlə dolu
olan həmin yazılara baxdıqca bu yazıları
yazan uşaqlara haqq qazandırır, daxil-
dən: “Əcəb etmisiniz!” – deyirdim. 
 “Qarabağ Azərbaycandır!” 
 “Biz qayıtmışıq!” 
 “Şuşa, sən azadsan!”
 Əyri-üyrü xətlərlə divarlara yazılan
bunun kimi və bundan da gözəl sözlər
istər-istəməz insanı sevindirir, kövrəl-
dir... Elə kiçik qızımın mismarla maşı-
nımın qapısına yazdığı “Səni sevirəm,
ata!” yazısı qədər sevindirir insanı... O
cür böyük qələbədən sonra divarlara
bu cür yazıları yazan qəhrəman oğulla-
rı heç cür qınamaq olmur. Çünki o ya-
zılar ölkə Prezidenti, Ali Baş Koman-
dan cənab İlham Əliyevin rəhbərliyi
altında igid oğullarımız tərəfindən ya-
zılan Zəfər Tariximizin ilk sətirləri-
dir... Çünki o yazılar şəhidlərimizin,
qazilərimizin və digər igid oğullarımı-
zın qanı ilə yazılıb... Çünki o yazılarda
adları qeyd olunan oğullar bu torpaq,
bu Vətən, bu xalq üçün özlərini göz
qırpmadan ölümün pəncəsinə atmış,
əksəriyyəti isə bu böyük amal uğrunda
şəhid olaraq Vətən sevgisinin necə bir
yüksək ad olduğunu bütün dünyaya
göstərmişdir... O yazıları yazan oğulla-
rı bu gün sayğıyla, hörmətlə, ehtiramla
anırıq və bu, dünya durduqca belə ola-
caqdır... 
 Bu gün bir xalq olaraq qürurluyuq...
Torpaqlarını düşmən tapdağından azad
edən, ölkəsinin ərazi bütövlüyünü tə-
min edən bir xalqın bu cür qürurlanma-
ğa, fəxr etməyə haqqı var. Bu qüruru,
fəxarəti bizə bəxş edən isə məhz Qara-
bağda tarix yazanlar – divar yazan
oğullardır. O oğulların çoxu o yazıları
yazdıqdan sonra şəhadət zirvəsinə yük-
səlib... Bir çoxu öz sağlığını itirib, qazi
olub... Qalanlar, o qanlı-qadalı mühari-
bədən sağ çıxıb yaşayanlar da var hə-
min o “divar yazan oğullar” sırasında...
Hələ çoxdur əli silah tutan igidləri-
miz... Hələ çoxdur Vətəni canından
əziz bilən qəhrəman oğullarımız... Hələ
çoxdur “divar yazmağı” bacaran ərləri-
miz... Elə yazılmalı divarlar da çox-
dur... Lap çoxdur...

Qafar QƏRİB

və ya hələ yazılası divarlar çoxdur

 Qızlarından birinin Didivar kənd tam
orta məktəbinin 4-cü, digəri isə 5-ci
sinfində təhsil alan Gülayə Cabbarlı bu
vəziyyətdən xeyli narahat olduğunu
dedi. Sən demə, övladları təhsil aldığı
məktəbdə əsas xarici dil kimi fransız
dili tədris olunduğundan onlar da həmin
dili seçmək məcburiyyətində qalıblar.
Gülayə xanım deyir ki, hər kəsə mə-
lumdur ki, ingilis dili dünyaya açılan
pəncərədir. Hər birimiz bilirik ki, bey-
nəlxalq aləmə əsas çıxış dili də elə ingi-
lis dilidir. Mən də bir valideyn olaraq
övladlarımın xarici dil seçiminin ingilis
dili olmasını arzu edirdim. Təəssüf hissi
ilə deyə bilərəm ki, Didivar kənd tam
orta məktəbində ingilis dili xarici dil
olaraq tədris edilmir. Bununla bağlı də-
fələrlə Naxçıvan Muxtar Respublikası
Təhsil Nazirliyinə, rayon və şəhər Təh-
sil şöbələrinə müraciət etsəm də heç bir
müsbət qərar verilmədi. Kadr çatışmaz-
lığı olduğunu deyib bizi yola verdilər.
Düzdür, qızlarımın ikisi də ingilis dilin-
dən əlavə olaraq hazırlığa gedir, fransız
dilini öyrənməyə də maraqlı deyillər.
Bu da bizə, sözün düzü, baha başa gəlir,
çünki neçə illərdir ki, ingilis dili hazırlı-
ğına ödəniş edirəm. Tanıdığım bir neçə
kənd sakini var ki, orta məktəbdə xarici
dil olaraq fransız dili seçdikləri üçün is-
tər universitet, istərsə də iş həyatında
problemlərlə üzləşiblər. Ona görə də
övladlarımın bu kimi problemlərlə qar-
şılaşmağını istəmirəm. 
 Şahtaxtı kəndindən olan Arifə müəlli-
min də həm müəllim kimi, həm də va-
lideyn kimi ürəyi doludur. Deyir ki,
sussam olmur, danışsam ürək razı de-
yil. Mən özüm Şahtaxtı kənd tam orta
məktəbində riyaziyyat fənnini tədris
edirəm. Sözün düzü, bu məsələ ilə bağ-
lı direktora bir valideyn olaraq müra-
ciət etdim. Bunu eşidən məktəbimizdə-
ki fransız dili müəllimi məndən incidi
ki, sən mənim çörəyimə bais olursan.
Mən demirəm ki, fransız dili ləğv edil-
sin, elə mənim kimi digər valideynlər
də fransız dilinin ləğv olunmasının le-
hinə deyil, sadəcə, biz istəyirik ki, öv-
ladlarımızın xarici dil seçərkən ingilis
dilini əsas dil kimi seçmə imkanları da
olsun. Övladlarımın biri on birinci si-
nifdə təhsil alır, digəri isə bu il Naxçı-
van Dövlət Universitetinə qəbul oldu.
Hər ikisi məcburiyyətdən fransız dili
fənnini xarici dil olaraq seçdi. Əvvəllər
düşünürdüm ki, eybi yox, xarici dil öy-
rənməyin nə ziyanı var ki, fransız dilini
öyrənsinlər, əgər gələcəkdə istəsələr,
ingilis dilini də öyrənərlər. Amma qı-
zım universitetə qəbul olduqdan sonra
çox əziyyət çəkdi, təhsil aldığı fakültə-
də xarici dil seçimi yalnız ingilis dili
olduğundan qiymətləri aşağı gəldi,
məcbur ingilis dilindən hazırlığa get-
məli olsa da, sıfırdan ingilis dilini öy-
rənmək qızım üçün çox çətindir. 
 Cəlilkənddə olarkən bu məktəbdə xa-
rici dilin fransız dili olduğunu dedilər.
Amma məktəbin direktoru Minurə
müəllimlə danışarkən məlum oldu ki,
bu tədris ilindən həmin məktəbdə fran-
sız dilindən əlavə olaraq ingilis dilinin
də tədrisinə başlanılıb. Amma təəssüflər
olsun ki, bu məktəbdə də ingilis dilinin
bir zamanlar tədris olunmamağı digər
şagirdlər kimi indi Naxçıvan Dövlət
Universitetinin İqtisadiyyat fakültəsin-
də təhsil alan Əli Nadirlinin arzusunu
ürəyində qoyub. O, 2020-ci ildə böyük
həvəslə Gömrük Akademiyasına hazır-
laşarkən son anda akademiyanın yalnız

xarici dil biliyi ingilis dili olan tələbələ-
ri qəbul etdiyini öyrəndikdə məyus
olub. Düzdür, Əli indi yaxşı ixtisasda
təhsil alır, bu il o, son kursdadır. İnanı-
rıq ki, Əli Nadirli gələcəkdə özünü gör-
mək istədiyi gömrük sahəsindən də
daha yüksək yerlərdə olacaq. 
 Sonda valideynlərin də, şagirdlərin
də, necə deyərlər, yaralı yeri olan bu
mövzu ilə bağlı Naxçıvan Muxtar Res-
publikası Təhsil Nazirliyinin əməkdaşı
Elşən Qəbulov danışdı.
 Onun sözlərinə görə, Azərbaycan
Respublikası elm və təhsil nazirinin
müvafiq əmri ilə 2024-2025-ci tədris
ilinin tədris planı təsdiq edilib. Müva-
fiq əmrə əsasən Azərbaycan Respubli-
kasının ümumi təhsil müəssisələrində
tədrisi nəzərdə tutulan xarici dil ingilis,
alman, fransız, rus, ərəb və fars dilləri
arasından seçilir. Seçim isə övladı təh-
sil alacağı məktəbə ərizə ilə müraciət
edən valideyn tərəfindən olur. Yəni ona
təqdim olunacaq müqavilədə övladının
hansı xarici dildə təhsil alacağını vali-
deyn özü seçir. Tədris dilindən asılı ol-
mayaraq, bütün ümumi təhsil müəssi-
sələrində xarici dilin tədrisinə birinci
sinifdən başlanılır. Tədrisinə birinci si-
nifdən başlanılan xarici dil şagirdin
ümumi təhsil müəssisəsində öyrəndiyi
əsas xarici dil hesab olunur. 
 Xarici dilin tədrisi üçün müəssisədə
müvafiq pedaqoji kadr potensialının ol-
ması zəruri şərtlərdən biridir. Bu da onu
göstərir ki, həmin məktəbdə xarici dil
üzrə hansı pedaqoji kadr vardırsa, o is-
tiqamətdə xarici dilin tədrisi həyata ke-
çirilir. Xarici dillər üzrə müvafiq peda-
qoji kadr potensialı olmadığı halda əsas
və ikinci xarici dillərə ayrılan saatlar
başqa fənlərin tədrisinə verilir. Ümum-
təhsil məktəblərində əsas xarici dillər 
1-ci sinifdən, əlavə xarici dil isə 5-ci si-
nifdən tədris olunur. 1-ci və 5-ci sinif-
lərdən başlayaraq tədris edilən xarici
dillərin növbəti siniflərdə dəyişdirilmə-
sinə yol verilmir. Məktəbdə bir neçə xa-
rici dil öyrədilərsə, şagird yalnız birini
əsas dil kimi seçməlidir. Elşən müəllim
onu da bildirdi ki, şagird gələcəkdə bu-
raxılış imtahanı zamanı təhsil aldığı
əsas xarici dildən deyil, digər dildən
imtahan verməsi üçün Dövlət İmtahan
Mərkəzinə yazılı şəkildə müraciət edə-
rək imtahan verəcəyi xarici dili öz istə-
yinə uyğun şəkildə seçə bilər.
 P.S. Qeyd edək ki, hazırda Naxçıvan
məktəblərinin 13-də ingilis dili tədris
edilmir. Bu da valideynlərin narazılığı-
na səbəb olur. Düzdür, kimsə demir ki,
fransız dili tədris olunmasın. Olunsun.
Amma qəbul etmək lazımdır ki, dövrü-
müzün tələblərinə görə fransız dili fay-
dasız dildir. Fikrimcə, bu dili öyrənmə-
yin böyük bir əhəmiyyəti yoxdur. İngi-
lis və fransız dillərinin çoxəsrlik sava-
şında bir qalib var, o da ingilis dilidir.
Hər birimiz bilirik ki, beynəlxalq alə-
mə əsas çıxış dili ingilis dilidir. Ümu-
miyyətlə, xarici dillərin öyrənilməsi ilə
bağlı ümumi bir tələbat var. Bu tələbat
istəsək də, istəməsək də, cəmiyyətin
özü tərəfindən formalaşır. Elə bugünkü
cəmiyyətin də öyrənmək marağında ol-
duğu ingilis dili kimi... Bu baxımdan
ölkəmizdə xarici dillərin tədrisində
əsas dil kimi ingilis dilinin üstünlük
təşkil etməsini arzu edirik. Və ümidli-
yik ki, şagird və valideynləri narahat
edən bu məsələ tezliklə öz müsbət həl-
lini tapacaq.

Naxçıvanın bu məktəblərində 
ingilis dili niyə tədris olunmur?!

İngilis dili, yoxsa fransız dili?

Övladlarının təhsil aldığı məktəbdə ingilis
dili fənninin tədris olunmamasından narazı olan
bir neçə valideyn son əlacı redaksiyamıza mü-
raciətdə gördü. Elə bu müraciəti nəzərə alaraq
biz də Babək rayonunun Didivar, Şıxmahmud,
Şərur rayonunun Cəlilkənd, Kəngərli rayonu-
nun Şahtaxtı kənd tam orta məktəblərində in-
gilis dili fənninin niyə tədris olunmadığı sualı-
na cavab tapmaq üçün həmin məktəblərə
yollandıq. Valideynlərlə danışdıq, müəl-
limlərlə bu mövzunu ətraflı müzakirə 
etdik.

- Gülcamal TAHİROVA

   “Şərq qapısı” qəzeti bu adla yeni la-
yihəyə start verib. Belə ki, qəzetimizin
nömrələrində şəhid analarının övladla-
rı haqqında xatirələri yer alacaq. 44
cümləyə sığışdırılacaq hər bir xatirənin
şəhidlərimizə böyük sevgi və ehtiram
kimi oxucularımız tərəfindən də maraqla qarşılanacağına əminliyimizi bildirir,  şəhidlərimizin
ruhu qarşısında baş əyir, belə igid oğullar böyütmüş analarımıza minnətdarlığımızı ifadə edirik.
Bugünkü nömrəmizdə Şahbuz rayonunun Kolanı kəndindən olan şəhidimiz İman Alməmməd ovun
anası Məhluqə Alməmmədovanın, Şahbuz şəhərindən olan şəhidimiz İlkin Muradlının anası
Həcər Muradovanın və Kəngərli rayonunun Qıvraq qəsəbəsindən olan şəhidimiz Sədi Musa -
yevin anası Nəsibə Musayevanın övladları haqqında xatirələri yer alıb.

Sədigil evdə 5 uşaq olub. Sədi
həmişə məhəllədəki uşaqları yığıb
başına tüfəng-tüfəng oynayardı-
lar. Bir gün iki taxta parçası gə-
tirdi. Atasına dedi ki, mənə
tapança düzəlt. O vaxtlar mağaza-
larda elə tapança kimi oyuncaqlar
yox idi, ya da az tapılardı. Atası-
nın da yaxşı əl qabiliyyəti vardı.
O taxta parçalarından oyuncaq ta-
pança düzəldib Sədiyə verdi. Tez
qaçıb qardaşları, məhəllə uşaqları
ilə oynamağa başladı. 7-ci sinifdə
oxuyarkən özü atasına dedi ki,
mən hərbiyə getmək istəyirəm.
Atası bildirdi ki, sənin hələ boyun
balacadır. İnadla dedi, yox, mən
hərbiyə getmək istəyirəm. İstədiyi

kimi hərbiyə getdi və qismət də
gətirdi Cəmşid Naxçıvanski adına
Hərbi Liseyə qəbul oldu. Orada
oxuyarkən evə təşəkkürnamələr
göndərilirdi. Hərbi liseyi müvəf-
fəqiyyətlə bitirdi. 5-6 il Tərtərdə
xidmət etdi. Evə gəlmişdi, mən
evdəkilərə dedim, Sədi evlənmək
istəyir. Utanırdı desin. Amma
mən ana kimi hiss edirdim bala-

mın qəlbindən keçənləri. Toy-bü-
satla evləndirdik. Arzu adında
qızı dünyaya gəldi. Sədi 3-cü
kursda oxuyarkən atası vəfat et-
mişdi. Çətin vaxtları olsa da, dilə
gəlib nəsə istəməzdi evdən. İkinci
övladı dünyaya gələndə atası Sü-
leymanın adını qoydu. Bölmə
rəisi işlədiyi vaxtlarda çox hörmət
qazanmışdı. Həmişə deyirdi, əs-
gərlərim mənim qardaşlarımdır.
Onlara qayğı ilə yanaşırdı. Təlim-
lərə çox ciddi əhəmiyyət verirdi.
Əsgərlər də ondan razılıq edirdi-
lər. Bu gün onun əsgərləri ilə gö-
rüşəndə bağrıma basıram ki,
bəlkə, Sədinin qoxusunu alaram. 

Beyləqana yeni köçmüşdülər
ki, müharibə başladı. Döyüşə ilk
qatılanlardan oldu. Ayın 27-si

yoldaşı ilə sağollaşıb gedəndə
deyib ki, ürəyimə damıb, şəhid
olacağam. 

Gəlinim bu sözdən sonra çox
narahatlıq keçirmişdi. Son danışı-
ğımız müharibəyə 3 gün qalmış
oldu. Qardaşı dedi ki, Sədi, deyir-
lər, müharibə olacaq. Qəhqəhə çə-
kərək güldü. Narahat olmayaq
deyə dedi, yalandı. Füzulinin Əb-
dürrəhmanlı kəndində şəhidliyə
yüksəlib. Baxmayaraq ki, çox çə-
tinliklə böyütmüşdüm, amma qü-
rurluyuq. Ona görə ki, oğlumun
qəlbi daim Vətən sevgisi ilə dö-
yünürdü. Allah bütün qəhrəman
şəhidlərimizə rəhmət eləsin, qazi-
lərimizə şəfa versin. Oğullarımız
Vətən üçün canlarından keçdilər
ki, Vətən sağ olsun. Bayrağımız

hər zaman ucalarda dalğalansın.
Allah şəhidlərimizin ruhunu şad
etsin.

İman uşaqlıqdan ətrafındakı-
lardan seçilirdi. Ata-anaya,
qohum-əqrəbaya çox yanımlı idi.
Onu çox ürəyiaçıq, təmiz bir
övlad kimi tanıyırdılar. Ən
böyük arzusu hərbçi olmaq idi.
Hərbi xidməti başa vurduqdan
sonra dedi ki, mən hərbidə qal-
maq istəyirəm. Əvvəlcə razı ol-
madıq. Ancaq qəlbini də
sındırmaq istəmirdik. Dedik ki,
qalırsan qal, amma kəşfiyyatda qalma. Dedi ki, yox, mən elə
orada qalacağam. Uşaqlıqdan da dağda-daşda böyümüşdü deyə

çətin gəlmirdi ona ağır şərait. Arada ikigünlük evə
gəldi. Qurbanı vardı, kəsdik, qayıdıb getdi. Bir dəfə
getmişdik bazara. Martın 4-ü idi. Bir də baxdım ki,
böyük bir gül buketi yığdırıb. Elə bildim ki, qardaşının
nişanlısı üçün alır. Dedi ki, ana, ilk maaşımdır, sənin
qadınlar bayramın üçün yığdırmışam bu gül buketini.
Hətta buketin üzərinə bir ətir şüşəsi də qoydurmuşdu.
Ətir şüşəsinin üzərinə yazdırmışdı ki, ən gözəl qoxu
anamın qoxusudur. Nə yaxşı ki, sən varsan, ana! Hələ
də o ətri saxlayıram. Nişanlı idi. Gözləyirdik ki, məhər-
rəmlik ayı çıxsın toyunu edək. Günləri sayırdı. 

Bir gün gördüm mənə yox, atasına ard-arda zəng
edir. Qəribəmə gəldi ki, hər dəfə mənə zəng edərdi. Nə

isə... Atasına deyir ki, bəs gedirik döyüşə. Narahatlığım da elə onda başladı. Gedəndən
sonra imkan olduqca zəng edirdi. Bir dəfə də tanımadığımız nömrədən zəng gəldi. Atası
telefonu açan anda əlləri başladı əsməyə. Dedilər ki, bəs İmanın yanından gəlirik. O
olan yerdə şəbəkə çəkmir deyə zəng etdik ki, nigaran qalmayasınız. Demək, İman
həmin vaxt yaralanıb. Danışmır ki, hiss etməyək. Bilirdi ki, narahat olacağıq. Sonra
özümə yazmışdı ki, məndən nigaran qalmayın, yaxşıyam. O, söhbətimizdən 12 gün
sonra zəng etdi. Yenə dedi ki, nigaran qalmayın, yaxşıyam. Amma yaralandığını bilir-
dik. Sonradan onlar olan maşını vururlar. Göstərdiyi şücaətlərdən indi də döyüş yoldaş-
ları danışır. Qürur hissi keçirirəm. Allah bütün şəhidlərimizə rəhmət eləsin.

İlkin xasiyyətcə o
biri uşaqlarıma bənzə-
mirdi. Bəlkə də, ilk öv-
ladım olduğu üçün
mənə bu qədər yaxın
idi. Məni o qədər əziz-

ləyirdi ki... Hətta deyirdi, dün-
yada bir gözəl qadın varsa, onu
da atam alıb. Sənin kimi gözəl
qadın yoxdur. Elə bir qız alaca-
ğam ki, gözləri sənin gözlərinə
bənzəsin. Nənəsigilə də mənə
anama bənzəyən qız gözaltı edin deyərək gülümsəyirdi. 

Həmişə deyirdi ki, ana, mən sənin üçün elə bir iş görə-
cəyəm ki, hər kəs qarşında baş əysin. Düşünürdüm ki,
yəqin, yaxşı oxuyacaq, ali məktəblərin birinə daxil olacaq,
öz işi, fəaliyyəti ilə başqalarına nümunə olacaq. Mən də
onunla buna görə fəxr edəcəyəm. Ancaq ağlıma da gəl-
məzdi ki, mən onun şəhidliyi ilə fəxr edəcəm. Qismət belə
imiş... 

Hara getsə deyərdi ki, ana, duanı məndən əsirgəmə.
Sənin duaların mənə düşür. Sonuncu dəfə gələndə dedi ki,
ana, gedək sənə paltar alaq. Dedim ki, ay bala, bu haradan
ağlına gəlib? Dedi, gedək, gör sənə necə gözəl paltar ala-
cağam. Getmədim... Bəlkə də, balamın ürəyinə nəsə da-
mıbmış? İndi də peşmanlığını yaşayıram, kaş gedərdim,

görərdim mənə necə paltarlar alır. 
Heç razı olmazdı ki, gözümdən yaş süzülə. Müharibə günlərində tez-tez  zəng edirdi.

Deyirdi ki, özünüzdən muğayat olun. Qardaşı da döyüşlərdə idi. Bizə tapşırırdı ki, özü-
nüzdən muğayat olun, biz qayıdıb gələndə sizi sağ-salamat görək. Sonuncu dəfə oktyab-
rın 26-sı danışdım. Yenə də o sözləri dedi. Atası ilə də ayın 28-i danışmışdılar. Sonra nə
qədər zəng etdim, mesaj yazdımsa cavabsız qaldı. Şuşada olduqlarından telefon işləmir-
miş. Orada əlbəyaxa döyüşlərdə olmuşdu. Döyüş yoldaşları bizi görməyə gələrkən mənə
oğlumun qəhrəmanlıqlarından danışırlar. Qəlbim dağa dönür. 

Yoldaşları deyirlər ki, İlkin həmişə deyirdi, kaş bir quş olardım. Gedib anamı görüb
gələrdim. Heç doymadıq bir-birimizdən. Çox ailəcanlı idi. Döyüşlərdə ola-ola qardaşı
Heydərdən də çox nigaran qalırdı. Fikirləşirdi ki, birdən ona nəsə olar. 

Balaca qardaşı ilə telefonla danışarkən ona ad günü hədiyyəsi olaraq “Sənə Qarabağı
alacağam”, – demişdi. Aldı və noyabrın 9-u şəhid oldu. Balamın şəhid olduğu yerə get-
dim.  Qismət olsa atası ilə yenə də gedəcəyik. O torpaqlar hər birimiz üçün müqəddəsdir.

(17.05.1999-10.11.2020)

(27.09.1995-09.11.2020)

(01.04.1978-28.09.2020)

Onlar ilin bütün fəsillərində
alın tərini torpağa qatanlar, hər
səhər Günəşi salamlayıb, dan
ulduzunu seyr edən zəhmət-
keşlərdir. “Zəhmət adamı”,
“Torpaq insanı” da deyirik on-
lara. Hər insan bir ovuc tor-
paqda doğulsa da, onun dilini
bilmək hamıya qismət olmur.
Torpağın da öz dili var axı, su-
yun da, heyvanların da, bitki-
lərin də. Onların dilini bilmək
üçün dərin biliklərə də ehtiyac
yoxdur. Gününün çoxunu –
payızı, yazı onlarla birlikdə
keçirdikcə dilini də öyrənir-
sən hamısının. Heyvandar-
lıqla məşğul olan təsərrüfatçı
onların, əkinçilik edən insan
isə torpağın sirlərinə bə-
ləd olur. Onlar gününün

çoxunu əkin-biçində keçirir.
Yaxşı bilirlər ki, torpaq da sı-
ğal sevir. Elə ki ona qədərincə
qulluq göstərdin, səni ümidsiz
qoymaz, barını əsirgəməz. Bir
sözlə, bu torpağın nazını çək-
məlisən ki, barını-bəhərini də
görəsən. Kənd adamı da elə
bütün fəsillərdə qulluq edir
mal-qarasına, ağacına, bitkisi-
nə. Bağban qış gəlməmiş
ağacları budayır, havalar
soyuma mış qış suyunu verir
bağların, üzüm tənəklərinin
üstünü torpaqla örtür, əkinçi

isə taxıl sahə-
sini vaxtında

şumlayıb gələn ilin yazı üçün
hazırlıq görür. Şaxtaya qarşı
heyvanını qoruyan heyvandar
mal-qaranın  yerini-yurdunu
tarazlayır. Və beləcə, qışı da,
yayı da işsiz keçmir təsərrüfat
adamının. Elə məhz buna görə
onlara zəhmət adamı deyirlər. 
 Bu gün onların günüdür,
alın təri ilə torpağı qurumağa
qoymayan insanların, bir dən
buğdanı sarı kəhrəba dənizinə
çevirib təknəmizə isti çörək
gətirənlərin, qədim yurdun uc-
suz-bucaqsız zəmilərində sü-
rülər, ilxılar bəsləyib, bağla-
rında saf meyvələr, tarlalarda
təbii tərəvəzlər yetişdirib süf-

rəmizi bol nemətlə bəzəyən
zəhmətkeşlərin. 

- Ramiyə ƏKBƏROVA 

  Naxçıvan Muxtar
Respublikası Ener-
getika Xidməti tərə-
findən muxtar res-
publikanın bütün ra-
yonlarında yenidən-
qurma işləri aparılır.
  Energetika Xidmə-
tinin mətbuat xidmə-
tindən bildirilib ki,
ötən əsrin sonlarından istismar olunan
hava elektrik verilişi xətləri yenilənir,
istismar müddəti bitmiş ağac dirəklər
dəmir-metal dirəklərlə əvəz olunur. Pro-
ses daha keyfiyyətli şəkildə aparılır. 
  Hazırda Şərur rayonunun Muğanlı,
Xələc, Babək rayonunun Şəkərabad,
Culfa rayonunun Ləkətağ və Boyəhməd
kəndlərində elektrik xətləri yenilənir. 
  Qeyd edək ki, muxtar respublikanın
kəndlərinin elektrik təsərrüfatının ye-
nidən qurulması üçün xidmətin vəsaiti

hesabına dövlət sa-
tınalmaları həyata
keçirilərək bir çox
mal-materiallar da
alınıb. 

Alınan müasir
özünü daşıyan izol-
yasiyalı kabellər
(SİP) və aksesuar-
ları, güc transfor-

matorları, izolyatorlar, kabel ucluqları,
tikinti materialları və digər avadanlıqlar
muxtar respublika üzrə kəndlərin elektrik
təsərrüfatının yenilənməsində istifadə
olunur. 
  Həmçinin “Naxçıvan Muxtar Res-
publikasının sosial-iqtisadi inkişafına
dair 2023-2027-ci illər üçün Dövlət
Proqramı” çərçivəsində 20 kəndin 10
kilovoltluq və 0,4 kilovoltluq elektrik
şəbəkəsinin layihələndirilərək yenidən
qurulması nəzərdə tutulub.

Naxçıvanın kəndlərində energetika
infrastrukturu yenidən qurulur

     Azərbaycan Respublikasının Prezidenti cənab
İlham Əliyevin “Naxçıvan Muxtar Respublikasının
sosial-iqtisadi inkişafına dair 2023-2027-ci illər üçün
Dövlət Proqramı”nın təsdiq edilməsi haqqında Sərən-
camına əsasən Naxçıvan Dövlət Universiteti ilə xarici
ölkələrin ali təhsil müəssisələri arasında əməkdaşlı-
ğın gücləndirilməsi, birgə proqramların təşkili məqsə-
dilə NDU-nun rektoru Elbrus İsayev və rektorun mü-
şaviri Rəcəb Cəfərli Macarıstanda səfərdə olublar.
    25 oktyabr tarixdə Macarıstanın Con fon Neyman
Universiteti ilə Naxçıvan Dövlət Universiteti arasın-
da Kompüter mühəndisliyi (tədrisi ingilis dilində)
ixtisası üzrə bakalavr pilləsində ikili diplom müqavi-
ləsi imzalanıb.
    İmzalanma mərasimində Macarıstan Respublikası
parlamentinin vitse-spikeri, Con fon Neyman Uni-
versitetinin himayəçilər şurasının sədri Sandor Lej-
sak, rektor Tamas Ferenc Fülöp, professor Zoltan
Nad və Naxçıvan Dövlət Universitetinin rektoru
Elbrus İsayev, rektorun müşaviri Rəcəb Cəfərli və
Azərbaycan Respublikasının Macarıstan Respubli-
kasındakı fövqəladə və səlahiyyətli səfiri Tahir Tağı-
zadə iştirak ediblər. Müqaviləyə əsasən sentyabrdan
etibarən Kompüter mühəndisliyi (tədrisi ingilis di-
lində) ixtisası üzrə ikili diplom üçün qəbul aparıla-
caq. Bu ixtisası seçən tələbələr təhsillərinin bir his-
səsini Con fon Neyman Universitetində tamamlaya-
caq və hər iki ölkə ali təhsil müəssisəsinin müvafiq
ixtisas üzrə diplomunu alacaqlar.
    Məlumat üçün bildirək ki, Bağçılıq və regionların
inkişafı, Mühəndislik və informasiya texnologiyala-
rı, İqtisadiyyat və biznesin təşkili fakültələrindən
ibarət olan Con fon Neyman Universitetinin mühən-
dislik bölməsi çox inkişaf edib və dünyaca məşhur
sənaye şirkətləri ilə sıx əməkdaşlıq münasibətləri
qurub. Universitetdə, eyni zamanda bilik mərkəzləri
fəaliyyət göstərir ki, bunlardan ən nüfuzluları Avra-
siya Mərkəzi, Müdafiə Sənayesi Mərkəzi, Animasi-
ya Mərkəzi və Hidrogen Texnologiyaları Mərkəzidir.

İkili diplom 
müqaviləsi imzalanıb

   İnfrastruktur quruculuğunun əsas sa-
hələrindən olan meliorasiya və su sis-
temləri sferasında görüləcək mühüm iş-
lər su təchizatı, meliorasiya və irriqasiya
sahəsinin inkişafına böyük töhfədir. Su
infrastrukturunun effektiv təşkili məqsə-
dilə “Naxçıvan Muxtar Respublikasının
sosial-iqtisadi inkişafına dair 2023-2027-ci
illər üçün Dövlət Proqramı”nın icrası
çərçivəsində Naxçıvan Muxtar Respubli-
kası Dövlət Su Ehtiyatları Agentliyində
yeni texnika və avadanlıqlarla təchiz
olunmuş texnika parkı yenilənib.
   Agentliyin mətbuat xidmətindən bil-
dirilib ki, texnika parkı  1 ədəd “FORD
1833 DC” markalı kanalizasiya təmizlə-
yən,  1 ədəd “Donat 3 oxlu platforma”
markalı texnika daşıyıcı, 1 ədəd “Donat
2 oxlu” markalı boru daşıyan qoşqu, 
2 ədəd “Cat 303.5 CR” markalı minitır-
tırlı ekskovator, 2 ədəd “Cat 226 B3”
markalı miniyükləyici, 1 ədəd “Hidro-
mek HMK 210 WH4” markalı təkərli
ekskavator,  2 ədəd “XCMG XCT16”
markalı avtokran, 8 ədəd “GAZ A22
R32” markalı avtomaşın, 3 ədəd “Hidro-
mek HMK 102B” markalı təkərli ekska-
vator yükləyici, 4 ədəd “MOSATS 405
EVO” markalı qaynaq generatoru ol-
maqla, ümumilikdə, 25 texnika və ava-
danlıqla təchiz olunub. Agentliyin tabe
idarələrinin istifadəsinə veriləcək texni-
kalar vasitəsilə muxtar respublika ərazi-
sində torpaqlarda əkinçilik üçün əlverişli
şəraitin yaradılması, deqradasiya olun-
muş torpaqların münbitliyinin artırılma-
sı, içməli və suvarma su təminatının
yaxşılaşdırılması, su təchizatı və kanali-
zasiya sistemlərinin istismarının təşkili
və idarə olunması üçün görüləcək işlər-
də səmərəli istifadə olunacaq.

Texnika parkı 
yenilənib

   “Naxçıvan Muxtar Respublikasının
sosial-iqtisadi inkişafına dair 2023-
2027-ci illər üçün Dövlət
Proqramı”nda yerli əhəmiyyətli yolla-
rın təmiri nəzərdə tutulub. 
   Naxçıvan Avtomobil Yolları Dövlət
Agentliyinin mətbuat xidmətindən
bildirilib ki, Dövlət Proqramının icra-

sına uyğun olaraq agentlik tərə-
findən

uzunluğu 3,7 kilometr olan “Darıdağ”
Arsenli Su Müalicə Mərkəzinə aparan
avtomobil yolunda keyfiyyətin artırıl-
ması məqsədilə üçüncü qat asfalt işlə-
ri həyata keçirilir. Bu təbəqə yolun
dözümlülüyünü yüksəltməklə yanaşı,
həm də hərəkət təhlükəsizliyini təmin

edəcək. 
Hazırda işlər standart-

lara uyğun icra
olunur.

Darıdağ avtomobil yolunda təmir işləri
həyata keçirilir

 Bəşəriyyətin ilk və ən dəyərli nailiyyət-
lərindən biri də keramikanın kəşf olunma-
sıdır. Əvvəllər sənətkarlar gil qabları əllə-
ri ilə hazırlayırdılar. Sonralar sadə formalı
dulus çarxı meydana çıxdı. 
 Heydər Əliyev Uşaq-Gənclər Yaradıcı-

lıq Mərkəzində aplikasi-
ya dərnəyində çalışan
Püstə Əliyeva söhbət za-

manı vurğuladı ki,
33 ildir, dərnək

rəhbəri kimi fəaliyyət göstərir. Son 7 ildə
isə daha çox  sağlamlıq imkanları məh-
dud uşaqlarla  çalışır. Sağlamlıq imkanla-
rı məhdud uşaqların valideynləri uşaqla-
rının cəmiyyətə qarışmasını, inkişaf et-
məsini, asudə vaxtının səmərəli keçməsi-
ni istəyirlər. Təbii istəkdir. Onlar da çalı-
şırlar ki, valideynlərin istəklərinə dəstək
olsunlar. Öyrəndik ki, Püstə müəllimin
qrupunda 16 uşağın 14-ü sağlamlıq imka-
nı məhdud uşaqdır. Xanım Heydərova,

Xəzəl İsmayılova, Təranə Əhmədli, Tofiq
Həsənov və başqaları bu sənətə böyük
maraq göstərirlər. 
 Püstə müəllim deyir: “İlk zamanlar dər-
nəyimizdə, əsasən, rəngli kağızlarla, düyü
ilə əl işləri hazırlayırdıq. Düşündüm ki,
qayçı ilə iş görmək uşaqlar üçün təhlükəli-
dir. Muncuqla və dulusçuluqla məşğul ol-
mağa başladıq. Uşaqlara, əsasən, mövzunu
özümüz seçirik, sərgilərimiz olanda isə
mövzu verilir, üzərində işləyirik. Daha çox
nağıl obrazları, Zəfər bayramı, Azərbaycan
Bayrağı, butalar və sair mövzularda işləyi-
rik. Dulusçuluq sənətində də eləcə”.
 Püstə müəllim uşaqların əl işlərinin sər-
gi-satışlarının təşkilindən də bəhs etdi:
“Bu sərgilər uşaqları daha da həvəsləndi-
rir, hər bir tədbirdə, sərgidə iştirak etmək
istəyirlər. Biz də əlimizdən gələn dəstəyi
göstəririk”.
 Sağlamlıq imkanları məhdud uşaqların
gələcək həyatlarında onlara bir işıq yolu
açıb, qayğı ilə yanaşmalıyıq. Evdə vali-
deynləri, cəmiyyətdə isə biz onları bu
keşməkeşli həyatda yalnız buraxmamalı,
yanlarında olmalıyıq.

- Günay HACıYEVA

Ölkəmizdə dulusçuluq sənətinin çox
qədim tarixi var. Mütəxəssislər bu
sənətin yaranmasını Neolit döv-

rünə aid edirlər. İlk orta əsrlərin sonların-
dan başlayaraq dulusçuluq sənəti özünün
yüksək inkişaf mərhələsinə gəlib çatıb. Hə-
min dövrlərdə saxsı qabların yayılması
arealı Azərbaycanın, demək olar ki, bütün
yaşayış məskənlərini əhatə edirdi. Bunu da
arxeoloji qazıntılar zamanı ölkəmizin müxtə-
lif ərazilərindən tapılan dulusçuluq məmulat-
ları – küp, səhəng, dolça, bardaq və digər saxsı
nümunələri təsdiq edir. 

   Oktyabrın 29-da Heydər Əliyev
Uşaq-Gənclər Yaradıcılıq Mərkə-
zində Naxçıvan Muxtar Respubli-
kası Dövlət Şəhərsalma və Arxi-
tektura Komitəsi tərəfindən Nax-
çıvan Muxtar Respublikasının
100 illik yubileyinə həsr olunmuş
“Şəhərsalma və memarlıq irsi”
adlı sərgi-müsabiqəsi keçirilib.
Müsabiqənin keçirilməsində
məqsəd memar və dizaynerlərin
bu yerlərin tarixini, memarlıq ele-
mentlərini və irsini müasir tələb-
lərə uyğunlaşdıraraq əsərləri ilə
ictimaiyyətə tanıtmaqları, baca-
rıqlarını və ideyalarını üzə çıxar-
maq olub.
   Tədbirdən öncə Naxçıvan
Muxtar Respublikası Dövlət

Şəhərsalma və Arxitektura Ko-
mitəsinin sədri və əməkdaşları
Ümummilli Lider Heydər
Əliyevin abidəsi önünə gül
dəstələri düzərək əziz xa-
tirəsini ehtiramla yad
ediblər.
    Sərgi-müsabiqədə çıxış
edən Naxçıvan Muxtar Res-
publikası Dövlət Şəhərsalma
və Arxitektura Komitəsinin
sədri İlqar Sadıqov, Naxçıvan
Memarlar Birliyinin sədri Heydər
Əhmədov və Naxçıvan Dövlət
Universitetinin Memarlıq və mü-
həndislik fakültəsinin dekanı Ca-
vanşir Zeynalov Naxçıvanın tarixi-
memarlıq ənənələri və muxtariy-
yətinin 100 yaşı olan qədim diyarı-

mız barədə fikirlər söyləyiblər.
Sonra təqdim olunan əsərlərə baxış
keçirilib, 3 nominasiya üzrə təq-
dim edilən əsərlər 4 nəfər münsif
heyəti tərəfindən qiymətləndirilib.
   Sonda qaliblər seçilərək hədiy-
yələrlə mükafatlandırılıblar.

“Şəhərsalma və memarlıq irsi” adlı 
sərgi-müsabiqə keçirilib

  Oktyabrın 28-29-da Dövlət
Turizm Agentliyinin təşkilatçı-
lığı ilə Şuşa şəhərində “Azər-
baycan sağlamlıq turizmi kon-
fransı: inkişaf imkanları” möv-
zusunda beynəlxalq konfrans
keçirilib.         
  Konfransda Naxçıvan Muxtar
Respublikası Turizm Departa-
mentinin direktoru və əməkdaş-
ları, eləcə də sağlamlıq turizmi
üzrə ixtisaslaşmış Duzdağ
Müali cə Mərkəzinin və Darıdağ
Arsenli Su Müalicə Mərkəzinin
nümayəndələri də iştirak ediblər.
  Türkiyə, Rusiya, İsveçrə, Çex

Respublikası, Malayziya,
Qazaxıstandan olan mütə-
xəssislərin də iştirak etdi-
yi tədbir sağlamlıq turiz-
mi sektorunda mövcud
qabaqcıl təcrübələrin
araşdırılması və Azərbay-
can üçün inkişaf istiqa-
mətlərinin müəyyənləşdi-
rilməsinə həsr olunub.

  Konfrans ərzində sağlamlıq
turizmi üzrə unikal məhsulların
nümayişi üçün “Sağlamlıq tu-
rizmi sənaye sərgisi” təşkil olu-
nub. Sərgidə 2 stenddə muxtar
respublikanın sağlamlıq turizmi
potensialı və turizm məhsulları
konfrans iştirakçılarına nümayiş
etdirilib və iştirakçılara ətraflı
məlumat verilib. Sərgi iştirakçı-
lara Azərbaycanın və Naxçıva-
nın sağlamlıq turizmi sahəsin-
dəki imkanlarını daha yaxından
tanımaq imkanı verib.
  Daha sonra konfrans öz işini
panel sessiyalarla davam etdirib.

Şuşada Naxçıvanın sağlamlıq turizmi potensialı 
və turizm məhsulları nümayiş etdirilib

  İğdır şəhərində Türkiyə Cüdo
Federasiyasının İğdır regional
bölməsi tərəfindən “İnkişaf dü-
şərgəsi və dostluq yarışması”
layihəsi çərçivəsində cüdo üzrə
beynəlxalq yoldaşlıq görüşləri
keçirilib. Yarışda Van, Hakkari,
Ərzurum, Ağrı və Qarsla yana-
şı, Naxçıvan Muxtar Respubli-
kasını təmsil edən komandalar
(Naxçıvan, Şərur, Culfa) da işti-
rak edib. 
  150 idmançının qatıldığı ya-

rışda muxtar respublika idman-
çıları 6-sı qızıl, 11-i gümüş və
7-si bürünc olmaqla, ümumilik-
də, 24 medal qazanıblar.
  Təmsilçilərimizdən ən yaxşı
nəticələrə Ləman Bağırova,
Məhəmməd Məmmədov, Yusif
Əsədli, Davud Məmmədzadə,
İsmayıl  Şükürlü, Sadiq Rzayev
öz yaş və çəki dərəcələri üzrə
birinci olmaqla nail olublar. Di-
gər təmsilçilərimiz müxtəlif
əyarlı medallar əldə ediblər.

Naxçıvan cüdoçuları İğdırdan 
medallarla geri dönüb

   Oktyabrın 29-da Naxçıvan
Muxtar Respublikası Təhsil
Nazirliyində Təhsilin İnkişafı
Fondunun və Təhsildə Keyfiy-
yət Təminatı Agentliyinin nü-
mayəndələri ilə görüş keçirilib. 
   Görüşdə Naxçıvan Muxtar
Respublikasının təhsil naziri
Elxan Nəcəfov, Təhsilin İnkişa-
fı Fondunun İdarə Heyətinin səd-
ri Elnur Nəsibov, Təhsildə Key-
fiyyət Təminatı Agentliyinin İda-
rə Heyətinin sədri Tural Əhmə-
dov və hər üç qurumun təmsilçi-
ləri iştirak edib. 
   Naxçıvan Muxtar Respublika-
sının təhsil naziri Elxan Nəcəfov
ölkə başçısının Sərəncamı ilə
təsdiqlənən “Naxçıvan Muxtar
Respublikasının sosial-iqtisadi
inkişafına dair 2023-2027-ci il-
lər üçün Dövlət Proqramı”nda
təhsil sahəsində nəzərdə tutulan
və son dövrlərdə proqrama uy-
ğun  həyata keçirilən məqsəd-
yönlü tədbirlərdən danışıb. Qeyd
olunub ki, Elm və Təhsil Nazir-
liyi ilə  birgə ölkə üzrə mərkəz-

ləşmiş qaydada müəllimlərin
sertifikasiya prosesi və müəllim-
lərin işə qəbulu üzrə müsabiqəsi,
həmçinin direktorların işə qəbu-
lu və digər  müsabiqələr olub,
məktəbəqədər təhsil müəssisələ-
rində uşaqların qeydiyyatı elek-
tron sistem üzərindən ölkə üzrə
mərkəzləşmiş qaydada həyata
keçirilib. 
   Təhsilin İnkişafı Fondunun
İdarə Heyətinin sədri Elnur Nəsi-
bov, Təhsildə Keyfiyyət Təmina-
tı Agentliyinin İdarə Heyətinin
sədri Tural Əhmədov təmsil et-
dikləri qurumların fəaliyyəti və
əməkdaşlıq perspektivlərindən
danışıblar. 
   Görüşdə hər iki qurumla

əməkdaşlığın genişləndiril-
məsi, naxçıvanlı şagirdlərin
olimpiada  nailiyyətlərinin
artırılması, ali təhsil müəssi-
sələrində ingilis dili müəl-
limlərinin bilik və bacarıqla-
rının artırılması, IELTS imta-
hanının təşkili, məktəblərdə
peşə təmayüllü siniflərin for-

malaşdırılması, peşə təhsili
müəssisələrində və ümumtəhsil
məktəblərində birgə monitorinq -
lərin təşkili, dövlət qulluqçuları-
nın peşə hazırlığının yüksəldil-
məsi və digər məsələlərlə bağlı
müzakirələr aparılıb.
   Sonra qonaqlar Azərbaycan
Respublikası Elm və Təhsil
Nazir liyi ilə Çin Xalq Respubli-
kasının ticarət nazirliyi arasında
imzalanmış “Naxçıvan Muxtar
Respublikasına İnteraktiv Təhsil
Yardımı” layihəsi çərçivəsində
yaradılan data mərkəzi və “Tele-
konfrans” otağı ilə tanış olublar.
   Daha sonra nümayəndə heyə-
ti Heydər Əliyev Muzeyində
olub.

Təhsilin İnkişafı Fondunun nümayəndə heyəti 
Naxçıvan Muxtar Respublikası Təhsil 

Nazirliyində görüş keçirib

Naxçıvan torpağında ən
dadlı, şirin üzüm Sədə-

rəkdə yetişir. Təsadüfi deyil ki,
sovetlər dönəmində  böyük şə-
rab zavodlarından biri bu bölgə-
də inşa olunub. Min ildən çox
tarixi olan üzümçülükdə sədə-
rəklilərin özünəməxsus becərmə
üsulu vardır. Sədərəkdə bu gün
də üzümçülük inkişaf etdirilir,
yeni üzüm bağları salınır, qə-
dimdən qalan üzüm sortları isə
calaq yolu ilə artırılır. Rayon sa-
kinləri gəlirli sahə olan üzüm-
çülükdən, necə deyərlər, dördəl-
li yapışıblar. Bu sahə ilə məşğul
olanlar həm öz təsərrüfatlarında
çalışıb gün-güzəranlarını yaxşı-
laşdırır, həm də daxili bazara
töhfələrini verirlər. 
  Üzümçülük gəlirli sahə ol-
duğu üçün bu təsərrüfat növünə
ildən-ilə maraq da artıb. Sədə-
rəkdə olan üzüm bağının şöhrə-
ti ilə bağlı 53 ildir ki, üzümçü-
lüklə məşğul olan Muxtar
Nəsirov la həmsöhbət olduq.
Kənddə hamı onu təcrübəli
üzümçü kimi tanıyır. Üzüm
bağı salmaq istəyənlər mütləq
onunla məsləhətləşirlər. Müsa-
hibim deyir: “Rayonda 50-dən
çox üzüm növü var. Buradakı
üzüm bağlarında arxlar dərin
olur. Tənəklər də bir-birindən 

2 metr məsafədə əkilir. Rayon-
da bu üsulla əkilən, yaşı 100-dən
yuxarı olan bağlar var. Yeni
bağlar da salırıq ki, üzümün
ayağı torpağımızdan çəkilmə-
sin. Bağlarda “Teyti”, “Nəbi”,
“Xəlilli”, “Hüseyni”, “Təbrizi”,
“Mərəndi”, “Şəfiyi”, “Mələyi”,
“Əsgəri”, “Xatını”, “Xangör-
məz”, “Aldərə”, “Qara əsgəri”,
“Ağ, qırmızı”, “Sarı və qara
kişmişlər”, “Hənəqırna”, “Qoç-
başı” kimi dadı damaqdan get-
məyən üzüm növləri süfrələri-
mizin bəzəyidir. Bunların ara-
sında elə bil, Uca Yaradan “hə-
nəqırnanı” Sədərək torpağı
üçün yaradıb. Gilələri az qala
ərik yekəlikdə olan “hənəqır-
na”nı qış aylarına kimi saxla-
maq olur. Bu sortdan qurudulan
mövücün sorağı hələ qədim za-
manlarda adla deyilib. Bal kimi
olur, yeyəndə gözə işıq, qola
qüvvət gətirir. “Hənəqırna”nın
100 kiloqramından ən azı 25 ki-
loqram mövüc hasilə gəlir”. 
  Muxtar dayı onu da bildirir
ki, üzümün qurudulub kişmiş
və mövüc şəklində qışa tədarük
olunması da minillik ənənəmiz-
dir. Bunun üçün xüsusi ustalıq
lazımdır. Üzümün açıq havada
qurudulması üçün əlverişli iq-
lim şəraiti vardır. 

  Müsahibim onu da bildirir
ki, Naxçıvanın iqlimi qışda
çox sərt olduğundan bütün
üzüm kolları payızda budanır,
bükülür və torpağa basdırılır.
Yazda bu tənəkləri vaxtında
torpaqdan çıxarmaq lazımdır.
Əgər bu iş düzgün aparılma-
sa, tənəklərə ziyan dəyə bilər.
Dədə-babadan belə bir söz de-
yərdilər: “Elə ki bayram aşını
yeyib qurtardın, səhəri gün
üzüm tənəkləri torpaqdan çıxa-
rılmalıdır”. Müsahibim üzümün
saxlanma üsullarından da məlu-
mat verərək bildirdi ki, bu sıra-
da asma üsulu çox istifadə olu-
nan qaydalardandır. Uzunluğu
1-2 metr, ağırlığı 2-10 kiloqram
olan asmalar əl damında, zirzə-
midə, evin tavanında  asılır. La-
kin bu üsulla saxlanan üzüm tə-
zəliyini tez itirir və gilələr büzü-
şür. Rütubətin azlığından bəzən
belə saxlanan üzüm kişmişə
çevrilir. Üzüm rəflərdə, qutular-
da və başqa vasitələrlə sərilmiş
vəziyyətdə də saxlanılır. Qabla-
ra ağac yonqarı, çiyid qabığı,
dəniz otu, qum tökülür. Bu üsul-
la saxlanan üzüm məhsulu asma
üsuluna nisbətən az soluxur, la-
kin çürüməsi çoxalır. Üzüm
saxladığımız yerin sərin olması
daha vacibdir. Digər bir üsulda

söyüd və ya çəkil çubuqlarından
hazırlanmış qələmlərə 8-10 sal-
xım asırlar və bu qələmləri çar-
daqda, talvarda, yaxud anbarda
kiçik çilləyə qədər saxlayırlar.
Bu üsulla “Təbrizi” sortunu 6-7
ay saxlamaq mümkündür. Bu
üzüm sortu yetişdikdən sonra
2-3 ay tənəyin üzərində saxlana
bilər. Başqa bir üsul isə belədir
ki, salxım aslandığı budaqla bir-
likdə kəsilərək qabda suya qo-
yulur və iylənməmək üçün ona
bir qaşıq ağac kömürü əlavə
edilir. Su olan qablar xüsusi tə-
rəcələrdə maili vəziyyətdə qo-
yulur. Buxarlanmanı azaltmaq
üçün qabın ağzı pambıqla örtü-
lür. Bəzi sortlar, hətta suda kök
əmələ gətirsə belə, salxım kütlə-
sini itirmir. Muxtar dayı deyir
ki, vaxtilə qonşu deyib suyumu-
zu, çörəyimizi əsirgəmədiyimiz
mənfur ermənilər  torpaqlarımı-
za göz dikəndə kənddəki üzüm
bağları da ziyan görmüşdü.

Amma ağızlarının payını verib
yerlərinə qovandan sonra, şükür
Allaha, bağımız-bağatımız da
güllük-gülüstana çevrildi. Xal-
qımıza aid olan bir çox adət-
ənənələri, nemətləri, meyvələri
mənimsəməyə çalışan ermənilər
bu bitkinin köklərini o vaxtlar
qoparıb, öz ərazilərinə aparıb
torpaqda bitirsələr belə Sədərək
üzümünün dadını ala bilməyib-
lər. Çünki bu torpağın nemətləri
də insanları kimi torpağına bağ-
lı, vəfalıdır.
  Bu gün düşmən gülləsinin bir
addımlığında yaşayan sədərək-
lilərin torpağa bağlılığı onu sü-
but edir ki, onlar torpağı qoru-
duqları kimi əkib-becərməyi də
bacarırlar.  Bütün bunlar isə
sərhəd bölgəmizin qədim
üzümçülük ənənələrinin hələ
min illər bundan sonra da  da-
vam edəcəyinə və nəsildən-nəs-
lə ötürüləcəyinə sübutdur... 

- Ramiyə ƏKBƏROVA 

Uşaq ikən payız fəsli gələndə qüssələnirdim. Düşünürdüm ki,
yaşıl lığın qənimidir. Güllər, çiçəklər solacaq, yaşıllıqdan əsər
qalmayacaq. Sən demə, təbiət ən gözəl rəngini payızda alır. Na-

haq yerə bu fəsli “qızıl payız” adlandırmırlar. Bu rəng dəyişimi ilə deyil,
həm də bu torpağın yetişdirdiyi rəngbərəng meyvələri ilə əlaqədardır. 

   Biçənəkli bir xanıma “Zirinc
indi yetişərmi?” – deyə sual edi-
rəm. “Yemişan yetişəndə zirinc
də yetişir”, – deyə cavab verir.
Sentyabrın sonlarından başlanan
payız mövsümündə meyvələrin
bir qismi eyni vaxtda, digərləri
ardıcıl şəkildə yetişir. Onlardan
çeşid-çeşid məhsullar hazırla-
nır – mürəbbələr, kompotlar,
meyvə quruları və sair. 
   Bir də təbiətin öz bəxşişi var
insanlara. Naxçıvan dağlarının
yetişdirdiyi zirincin, həmərsinin,
sarı, qırmızı alçanın, yemişanın,
sumağın əvəzi olmaz. 
   Turşməzə dada sahib, yemək-
lərdə və salatlarda istifadə olu-
nan sumaq, əsasən, Ordubad
dağlarında yetişir. Sentyabr ayı-
nın son günlərində toplanır, tə-
mizlənib xırdalanır, qurudulur.
Antioksidant təsirə malik sumaq
iştahaaçıcı və yeməklərə xüsusi

dadverici nemət kimi də istifadə
olunur. Maddələr mübadiləsini
nizamlayır. Faydasını bildikləri
üçün yetişdiyi zaman insanlar
onun bir ədədini də torpaqda
qoymaz. 
    Yemişan, həmərsin, zirinc, alça
və çöl armudunun məskəni isə
Şahbuz sayılır. Digər bölgələri-
mizdə yetişsə də, ölçüsünə, rəngi-
nə, dadına görə Şahbuz dağlarının
yetişdirdiyi bu meyvələr fərqlənir.
Müşahidələrim onu deməyə əsas
verir ki, saflığı, dadı, görkəmi, vi-
taminliliyi baxımından da Şahbuz
bağlarında yetişən meyvələr daha
üstündür. Bu da, təbii ki, ərazinin
təbii coğrafi şəraiti, iqlimi ilə sıx
bağlıdır. 
   Dağlara qırmızı rəng bəxş edən
zirinc insan orqanizmi üçün ol-
duqca faydalı sayılır və mətbəxi-
mizin ayrılmaz ədviyyatlarından-
dır. Turşməzə dada sahib zirincin

mürəbbəsi və kompotu da hazırla-
nır. Zirinc tərkibində olan 19
müxtəlif amin turşusu ilə əzələlə-
rin möhkəmlənməsinə yardım
edir, orqanizmdən artıq yağların
xaric olmasını sürətləndirir. II də-
rəcəli şəkərli diabet xəstələrinə
hər gün zirinc qəbul etmələri töv-
siyə olunur. Zirinc qanda xoleste-
rolun miqdarını da azaldır. Hə-
kimlər aktiv həyat tərzi yaşayaraq
özünü gün ərzində yorğun və hal-
sız hiss edən insanlara zirincin ça-
yını içməyi tövsiyə edirlər.
   Faydalarına görə zirincdən
geri qalmayan yemişanın da növ-
ləri çoxdur. Təbii ürək dərmanı
hesab olunan yemişandan hazır-
lanan mürəbbə və kompot da
faydalı sayılır. Rəngi sarıdan
tünd-qırmızıya qədər dəyişən ye-
mişan giləmeyvəsi həzm prob-
lemləri, ürək çatışmazlığı və
yüksək qan təzyiqi üçün bitki

mənşəli vasitə kimi istifadə olu-
nur. Təzyiqi olanlar üçün tünd-
qırmızı rəngli yemişan məsləhət
görülür. 
   Həmərsin bitkisinə gəlincə
onu dəyərləndirən zəhmətkeş
kənd adamları toplayaraq quru-
dur, doşabını, kompotunu hazır-
layır. Batabat ərazisində geniş
yayılan bu bitkinin yaz aylarında
yığılan çiçəklərindən mürəbbə
bişirilir. Tərkibindəki zəngin C
vitamini sayəsində həmərsin im-
munitet sistemini gücləndirir, bə-
dəni infeksiyalara və soyuqdəy-
mələrə qarşı gücləndirməyə kö-
mək edir. Qurudulub qış boyunca
çay dəmlənməsində istifadə olu-
nan həmərsin ürək-damar xəstə-
likləri üçün faydalıdır. 
   Meşə alçasından, dağ armu-
dundan turşular, əzmələr, kom-
potlar hazırlanır. Dağlardan min
bir əziyyətlə bu meyvələri topla-

yıb Naxçıvan bazarlarını zəngin-
ləşdirən zəhmət adamlarının
əməyini hər mənada qiymətlən-
dirmək lazımdır. Onlar üçün bu
həm gəlir mənbəyidir, həm də
əlimizi sağlam, faydalı məhsulla-
ra çatdırır.  Mövsüm dəyişkənliyi
dövründə bir sıra xəstəliklər baş
qaldırır. İmmuniteti gücləndir-
mək, orqanizmi qışa hazırlamaq
üçün təbiətin bəxşişi olan bu
meyvələri qədərində tükətmək
mütləqdir. Dağlardan, bağlardan
gələn rəngbərəng meyvələri süf-
rənizə, menyunuza daxil edin ki,
sağlığınızı qoruya biləsiniz. Pa-
yız fəsillərin qızıl dövrüdür. Bu,
yarpaqların saralması ilə deyil,
zəngin vitaminli meyvələrin bu
fəsildə yetişməsinə də bir işarə-
dir. Unutmayın ki, min dərd var-
sa, min bir də dərmanı var. O
dərman təbiətdədir!

- Ruhiyyə RƏSULOVA



Qeydiyyat №: 575

Əlyazmalara cavab verilmir
və onlar geri qaytarılmır

Vöen: 0200065441

Ünvan: AZ-7000,
Naxçıvan şəhəri, “Təbriz” küçəsi 14.

Telefonlar: Məsul katib: 545-62-47 
Şöbələr: 545-81-44, 545-51-18

Müxbirlər: 545-75-21, Faks: 544-52-52
E-mail: info@serqqapisi.gov.az

Nömrəyə məsul: Əli Cabbarov, 
Bülbül Quliyeva, Aidə İbrahimova

Dizayner: Tacirə Vəliyeva

Qəzet redaksiyanın kompüter mərkəzində yığılıb, səhifələnib 
və Əcəmi NPB-də ofset üsulu ilə çap olunmuşdur.

Baş redaktor:
SARA ƏzİMOVA

Çapa imzalanmışdır 00:00

122 noyabr 2024-cü il

Tiraj: 1000. Sifariş № 325

İtmişdir
Musayev Sahib Mütəllim oğlunun adına

olan Şərur şəhəri, M.Müşfiq 15/12 ünvanında
yerləşən mənzilin 615 inventar nömrəli texniki
pasportu itdiyindən etibarsız sayılır.

***
Səfərov Fərrux Həsrət oğlunun adına olan

AD-0044146 seriya nömrəli həqiqi hərbi xidmət
hərbi qulluqçusunun hərbi vəsiqəsi itdiyindən
etibarsız sayılır.

***
Babək rayonu, Nehrəm kənd sakini Həsənov

Elvin Vahid oğlunun adına olan A-012829 nöm-
rəli torpaq sahəsinin planı və ölçüsü itdiyindən
etibarsız sayılır.

***
Babək rayonu, Hacıvar kənd sakini Qasımov

Əliəddin Xəlil oğlunun adına olan JN-079 nöm-
rəli dövlət aktı itdiyindən etibarsız sayılır.

***
Şərur rayonu, Ələkli kəndində yaşamış Ab-

basov Zahir Hüseyn oğlunun adına olan JN-8A

nömrəli “Torpağın mülkiyyətə verilməsinə dair
şəhadətnamə” və JN-56 nömrəli torpağa mülkiy-
yət hüququna dair dövlət aktı itdiyindən etibarsız
sayılır.

***
Şərur rayonu, Aşağı Aralıq kənd sakini Talı-

bov Vüsal İlqar oğlunun adına olan JN-1 nömrəli
torpağa mülkiyyət hüququna dair dövlət aktı itdi-
yindən etibarsız sayılır.

***
Culfa rayonu, Bənəniyar kəndində yaşamış

Rəhimova Əsmər Kərim qızının adına olan JN-
279B nömrəli “Torpağın mülkiyyətə verilməsinə
dair şəhadətnamə” və Rəhimov Abdulla İsa oğlu-
nun adına olan JN-760A nömrəli “Torpağın mül-
kiyyətə verilməsinə dair şəhadətnamə”
itdiyindən etibarsız sayılır.

***
Naxçıvan şəhəri, Qoçüstü məhəlləsi, bina 5

(A bloku), mənzil 3-ün 21 iyun 2012-ci il tarixli
15435 inventar nömrəli texniki pasportu itdiyin-
dən etibarsız sayılır.

***
Şərur rayonu, Yuxarı Aralıq kənd sakini Hə-

sənov İlham Yunis oğlunun adına olan JN-45
nömrəli dövlət aktı itdiyindən etibarsız sayılır.

***
Şərur rayonu, Qarxun kənd sakini Cəfərov

Həsən Cəfər oğlunun adına olan JN-9A nömrəli
“Torpağın mülkiyyətə verilməsinə dair şəhadət-
namə” itdiyindən etibarsız sayılır.

    Azərbaycan kəlağayılarının ən
gözəl nümunələri hələ XIX əsrin
ortalarından başlayaraq Paris, Lon-
don, Sankt-Peterburq, Moskva,
Tiflis və digər şəhərlərdə təşkil
edilmiş beynəlxalq sərgilərə çıxa-
rılmışdı. UNESCO-nun Qeyri-
Maddi Mədəni İrs üzrə Hökumət-
lərarası Komitəsinin 2014-cü il no-
yabrın 26-da Parisdə keçirilən 9-cu
iclasında Azərbaycan kəlağayı sə-
nəti “Kəlağayı simvolizmi və ənə-
nəvi sənəti” adı ilə “Bəşəriyyətin
qeyri-maddi mədəni irsinin repre-
zentativ siyahısı”na daxil edilib.
     Kəlağayıların rəngləri simvolik
məna daşıyır və çox vaxt toylar, yas
mərasimləri, gündəlik fəaliyyətlər
və şənliklər kimi xüsusi sosial hadi-
sələrlə əlaqələndirilir. Daha çox is-
tifadə edilən təbii boyalar kimyəvi
boyalardan fərqli olaraq parçaya
daha dərin və davamlı rənglər verir,
həmçinin sağlamlıq və ətraf mühit
üçün daha təhlükəsizdir.
    Xanımların gözəlliyinə rəng qa-
tan, ulularımızdan bizə yadigar qa-
lan, həm də bəşəriyyətin incisi sta-
tusunu qazanmış kəlağayılar əsrlər
boyu  müxtəlif naxışlar vasitəsilə
tərtib edilirdi. 
    Onlardan sadə gül, budaqlı gül,
ləçəkli payız gülü, dörd ləçəkli
alça gülü və başqaları daha məşhur
olub. Xalq arasında daha çox sevi-
lən və kəlağayıların bəzənməsində
istifadə edilən basmanaxış üsulla-
rından biri də butalardır. Butalar
forma etibarilə bir növ badama
bənzəyir. Butanın mənasına gəlin-
cə buta sözü, əslində, müqəddəs
ağaclar, “həyat ağacı” hesab
edilən sərv ağacının simvolik
işarəsidir. 
     Kəlağayının orta əsrlərdə
üzərinə vurulan buta naxışları
həm də  istehsalçının möhürü
rolunu oynayıb. İstehsalçı
sağ qolunu yumruq halında
təbii boyaya saldıqdan
sonra kəlağayının üstünə
vururdu və həmin yum-

ruq izindən kəlağayının hansı usta-
ya məxsus olduğu bilinirdi. Kəlağa-
yıların üzərinə yumruqla vurulan
buta forması zaman keçdikcə for-
malaşaraq təkmilləşdirilib və ənənə
halını alıb. 
     Yaxın Şərq və Qafqaz xalqları
arasında geniş yayılmış kəlağayılar
ölçü və rəng cəhətdən də müxtəlif
olur. Adətən, yaşlı qadınlar tünd, ge-
nişölçülü, gənc qadınlar isə ağ və əl-
van rəngli kiçikölçülü kəlağayılar
örtürlər. Bundan başqa, yaşlı qadın-
lar kəlağayını çalma, cavan qadınlar
və qızlar isə örpək kimi istifadə edir-
dilər. Qadınlar yas mərasimində
qara, toy mərasimində isə əlvan na-
xışlı kəlağayılar örtərdilər.
    Milli-mənəvi dəyərlərin, mədə-
niyyətin, ümumilikdə, xalqa məx-
sus böyük sərvətin qorunub saxla-
nılması tarixən Azərbaycan icti-
mai təfəkküründə milli ideya sə-
viyyəli, aktual məsələlərdən biri
olmuşdur. Görkəmli Azərbaycan
yazıçısı və ədəbiyyatşünası Mir

Cəlal Paşayev “Bir gəncin mani-
festi” əsərində böyük əziyyətlə to-
xuduğu xalçanın – sənət incisinin
əcnəbiyə qismət olmasını istəmə-
yən Sona xalanın dili ilə demişdi:
“İtə ataram, yada satmaram”. Bu
yanaşma, əslində, qəlbi Vətən eşqi
ilə döyünən böyük Azərbaycan zi-
yalısının xalqın maddi-mənəvi
sərvətlərinə necə böyük ehtiramla
yanaşmasının, milli irsin qorunub
saxlanılması vacibliyinin önə çək-
məsinin əlamətidir. Bu bizik, tari-
xi köklərə və zəngin adət-ənənələ-
rə malik Azərbaycan xalqı. Heç
bir xalqın mədəni irsinə göz dik-
məyən, yalnız öz milli dəyərlərinə
söykənərək tarix yaradan Azər-
baycan xalqı. Mövzumuz kəlağayı
idi. Milli geyimlərimizin ayrılmaz
tərkib hissəsi – kəlağayı. Bu da
danılmaz reallıqdır ki, hər dövrün
öz tələbi və geyim tərzi var. Düz-
dür, indi baş örtüyündən o qədər
də geniş istifadə olunmur. Lakin
bu da bizə əsas vermir ki, milli ge-
yimlərimizə, kəlağayıya laqeyd
yanaşaq.
    Bu gün milli geyimlərimiz həm
də  muzey ekspozisiyalarını bəzə-
yir. Folklor kollektivləri, muğam
ifaçıları, aşıqlar milli geyimlərimi-
zin daşıyıcılarıdır. El şənliyimiz –
Novruz bayramında milli sərvətlə-
rimizin, həmçinin milli geyimləri-
mizin sehrinə düşürük. Demək

olar ki, toy şənliklərinə – xına-
yaxdı mərasimlərinə də artıq

milli geyimlərimiz daxil ol-
maqdadır. Bu, çox təqdirə-
layiq haldır. Lakin biz bu-
nunla kifayətlənməməli-
yik. Mövzu əgər kəlağayı-
dırsa, sözümüz analara-
dır: Qızları gəlin köçür-
düyünüz zaman cehiz-
lik əşyalar içərisində

kəlağayını Azərbaycan
qadınının sədaqət, ismət, gö-

zəllik simvolu kimi hədiyyə
etməyi də unutmayın.

- Aygün RÜSTƏMOVA

Kəlağayı gözəllik, ismət, ləyaqət, ehtiram, sədaqət rəmzi
olmaqla yanaşı, özündə doğma yurdumuz Azərbayca-
nın qədim və şanlı tarixini, mədəniyyətini, adət-ənənə-

lərini yaşadır. İpək sapdan toxunmuş, dördkünc formalı bu baş ge-
yiminə bəzi yerlərdə “çarqat” da deyilir. Kəlağayı sənəti, əsasən,
irsi olaraq nəsildən-nəslə ötürülür və ailə məşğuliyyəti hesab olu-
nurdu. Kəlağayı tikmək və örtmək mədəni kimliyin, dini ənənələrin
ifadəsi və ictimai birliyin simvoluna çevrilmişdir. XIX əsrin sonu-
XX əsrin əvvəllərində Azərbaycanın ənənəvi kəlağayıçılıq mərkəz-
ləri müxtəlif siyasi və sosial-iqtisadi səbəblər üzündən, xüsusilə də
Rusiyadan daxil olan ucuz fabrik mallarının kustar karxana məhsul-
larını sıxışdırması nəticəsində mövqeyini qismət itirib. 

    İnsan təxəyyülü ağlımıza gəlməyəcək dərə-
cədə zəngindir. Təbii ki, bu hər kəsə şamil edil-
mir. Bəzən  adi taxta parçası kimi gördüyümüz
məmulatdan necə mükəmməl əl işlərinin yara-
dıldığının şahidi oluruq. Eləcə də bugünkü ya-
zımızda bəhs edəcəyimiz, çoxumuzun adi qum
deyə baxdığı, lakin incə ruhlu, yaradıcı insanla-
rın isə bənzərsiz  sərvət kimi gördüyü qum də-
nələrindən yaradılan möhtəşəm rəsmlər kimi. 

Qum sənəti XX əsrdə formalaşan maraqlı,
eyni zamanda təqdimat texnika-

sına görə fərqli bir sənətdir.
Dünyanın  bir çox ye-
rində  yayılan və son

dövrlərdə ölkəmizdə
də maraqla qarşı-
lanan bu sənə-

tin əsasını rəsm və musiqinin  vəhdəti təşkil
edir. Qumla  rəsmçəkmə  sənətinin əsası
ABŞ, Avstraliya və Latın  Amerikası ölkələri-
nin  sakinləri tərəfindən qoyulub. İlk dəfə
animasiyalı  film olaraq amerikalı rəssam Ka-
roline Leaf tərəfindən nümayiş etdirilib. Son

dövrlər ölkəmizdə də bu sahəyə maraq
göstərilir. Muxtar respublikamızda da bu
sənətlə məşğul olunmağa başlanılıb. Bu-
nunla bağlı ətraflı məlumatı Naxçıvan şə-

hərindəki Heydər Əliyev Uşaq-Gənclər Ya-
radıcılıq Mərkəzində təşkil edilmiş Qum sə-
nəti dərnəyinin  müəllimi  Həbib Allahverdi-
yevdən aldıq: “Qum sənəti işıqlandırılmış
şüşə  üzərinə qumun səpilməsi ilə çəkilən təs-
virlərdir. Bu sənət növü  yaradıcılıq mərkə-
zində 2019-cu ildən tədris edilir. Artıq 5 ildir
ki, bu sənətlə məşğulam.Yaradılan təsvirlər
qalıcı olmadığı üçün, adətən, şou xarakteri
daşıyır. Yəni hər hansı bir tədbirdə rəssam
mövzuya uyğun müxtəlif  nəqledici,  bir-biri-
ni tamamlayan təsvirlər işləyir”.
    Bu sənət üçün istifadə edilən qumun müxtə-

lifliyindən bəhs edən müsahibim deyir ki, adə-
tən, dəniz qumundan istifadə edirik. Çünki də-
niz qumu yüngüldür və şüşə  üzərinə səpiləndə
təsviri daha asan çəkmək olur. Otaq isə qaran-
lıq olanda işlənən təsvirlər daha çox diqqət cəlb
edir. Bəzən rəngli qumlardan da istifadə edilir:
“Dərnəkdə proqrama əsasən təsviri incəsənətin
mənzərə, portret, məişət, natürmort  janrlarında
müxtəlif təsvirlər çəkilir, eyni zamanda plakat-
tipli kompozisiyalar işləyirik. Bu sənətin  incə-
liklərindən biri musiqi ilə vəhdətidir. Musiqi ilə
əllərin hərəkəti bir-birini tamamlayır  və çəki-
lən təsvir gözoxşayan olur. Şagirdlər, rəsm hə-
vəskarları  asudə vaxtlarında bu sənət növü ilə
məşğul olurlar. Onlar, əsasən, öz  düşüncələri-
nə,  istəklərinə uyğun təsvirlərə üstünlük verir-
lər. Adətən, gül, çiçək, mənzərə, müxtəlif cizgi
film qəhrəmanlarının rəsmləri işlənir. Tarixi
günlər və bayramlar münasibətilə Naxçıvan
Muxtar Respublikası Təhsil Nazirliyi tərəfin-
dən təşkil edilən tədbirlərdə  mütəmadi çıxış
edir, proyektor vasitəsilə görüntünü səhnəyə
əks etdirməklə mövzuya uyğun təsvirlər işləyi-
rik ki, bu da işimizi daha maraqlı edir. Həmçi-
nin müxtəlif rayonlardan şagirdlər  mərkəzdəki
müsabiqələrdə  iştirak edərək öz qabiliyyətləri-
ni ortaya çıxarmış olurlar”.
   Bəhs etdiyimiz bu yeni sahəni öyrənməyə
çoxlu məktəblinin  gəldiyini gördük. Qənaəti-
miz  belə oldu ki, müxtəlif sənət sahələri üzrə
tanınmış sənətkarlar diyarı olan Naxçıvanda
qum sənəti sahəsində də bacarıqlı sənətkarlar
yetişəcək.

- Türkanə ƏSƏDOVA

Qum dənələrindən ortaya çıxan gözəlliklər


